
Ọrọ Iṣaaju Nipa Awọn Igba Ijọ

Lati lee jẹ ki o ni ẹkunrẹrẹ oye Ohùn-Ọlọrun si awọn Igba Ijọ, mo fẹ ṣe alaye awọn oriiṣiriiṣi ilana ti mo fi 
mọn orukọ awọn ojiṣẹ-Ohùn Ọlọrun, bi Igba Ijọ kọọkan ti gùn to, ati awọn nnkan íyoku ti o jẹmọ awọn Igba Ijọ.

Ni iwọn igba ti o jẹ wi pe ẹkọ yii ni eyi ti o ṣe pataki julọ ti mo ti i dawọle titi o fi di asiko yii, mo gbadura si 
Ọlọrun fun ọpọlọpọ ọjọ fun imisi Ẹmi Mimọ. Lẹyin eyi nikan ni mo to ka ipa Iwe Mimọ Ti o sọrọ nipa awọn 
Igba Ijọ, mo si kà, mo si ṣe agbeyẹwo awọn iwe-itan ijọ ti o wa ni arọwọto mi, eyi ti awọn onpitan ti ko ṣègbè 
rara kọ. Ọlọrun ko ṣai gbọ adura mi, nitori nigba ti mo ka Ọrọ Ọlọrun ati awọn iwe-itan, Ẹmi-Mimọ jẹ ki n ri 
ilana kan ti o farahan ninu gbogbo ìgbà ti o ti kọja lọ, titi o fi di ìgbà ode oni ti a n gbe inu rẹ yii, eyi ti n ṣe opin 
ọjọ.

Kọkọrọ naa ti Oluwa fi fun mi lati lee mọn ojiṣẹ-Ohun-Ọlọrun fun Igba Ijọ kọọkan jẹ eyi ti o wa ni ibamu 
rẹgirẹgi julọ pẹlu Iwe Mimọ. Lootọ, a tilẹ lee pe e ni Ilana Bibeli ti o ṣe pataki julọ lori eyi ti ohun gbogbo sinmi 
le. Ifihan naa ni wi pe, Ọlọrun ki i yipada, ati wi pe ọna Rẹ jẹ alaileyipada gẹgẹ bi Oun naa Ti jẹ. Ninu Heberu 
13:8, O wi pe,

“Jesu Kristi ọkan naa ni lana, ati loni, ati titi lae.”

Oniwaasu 3:14,15,

“Emi mọ̀n wi pe ohun kohun ti Ọlọrun ṣe yoo wà laelae: a kò lee fi ohun kan kun un, bẹẹni a 
ko lee mu ohun kan kuro ninu rẹ; Ọlọrun si ṣe eyi ki eniyan ki o lee maa bẹru Rẹ.

Ohun ti o ti wà ri, n bẹ nisisinyi; eyi ti yoo si wà, o ti wà ná; Ọlọrun si beere eyi ti o ti kọja lọ.“

Ohun ti a n sọ naa ni yii: Ọlọrun Ti ki i yipada, Ti ọna Rẹ ki i si i yipada. Ohun ti O ṣe NI IGBA AKỌKỌ ni 
Yoomaa ṣe titi ti Yoo fi ṣe e ni IGBA IKẸYIN. Iyipada kankan ki yoo si rara. Fi ilana yii wo awọn Igba Ijọ, iru 
ọkunrin ti Ọlọrun yan fun Igba Ijọ akọkọ ati ọna ti O gba fi ara Rẹ han ninu iṣẹ-iriju-iwaasu ọkunrin naa yoo jẹ 
apẹẹrẹ fun awọn Igba Ijọ ti o kù. Ohun ti Ọlọrun ṣe ni Igba Ijọ akọkọ ni O fẹ ṣe ni awọn Igba Ijọ ti o kù.

Nipasẹ Ọrọ Ọlọrun ti a kọ silẹ lati ọwọ Ẹmi Mimọ, a mọn bi ijọ akọkọ tabi ojulowo ijọ nì ṣe bẹrẹ gẹlẹ, ati 
bi Ọlọrun ṣe fi ara Rẹ han ninu rẹ. Ọrọ Ọlọrun ko lee yipada, a ko si lee yi I pada, nitori Ọrọ Ọlọrun ni Ọlọrun. 
Johanu 1:1,

“Ni atetekọṣe ni Ọrọ wa, Ọrọ si wa pẹlu Ọlọrun, Ọlọrun si ni Ọrọ naa.”

Lati yí ẹyọ ọrọ kan pada ninu Ọrọ Ọlọrun gẹgẹ bi Eefa ti ṣe, yoo mu ẹṣẹ ati iku wa, gẹge bi Ifihan 22-18-
19 paapaa ti sọ,

“...Bi ẹnikẹni ba fi kun Wọn, Ọlọrun yoo fi awọn ìyọnu ti a kọ si inu Iwe yii kún un.

Bi ẹnikẹni ba si mu kuro ninu ọrọ Iwe Isọtẹle yii, Ọlọrun yoo si mu ipa tirẹ kuro ninu Iwe Iye, 
ati kuro ninu Ilu Mimọ ni, ati kuro ninu awọn ohun ti a kọ sinu Iwe yii.“

Nitori naa, ohun ti ijọ jẹ ni akoko Pẹntikọsti ni idiwọn. Eyi ni awokọse. Ko si awokọṣe miiran. Ohun 
iyoowu ti awọn ọjọgbọn lee sọ, Ọlọrun KO I TI yi awokọṣe naa pada. Ohun ti Ọlọrun ṣe ni ọjọ Pẹntikọsti ni O 
nilati maa ṣe lọ titi awọn Igba Ijọ yoo fi pari.

Bi o tilẹ jẹ wi pe awọn ọ̀jọ̀gbọ́n lee sọ fun ọ wi pe akoko awọn Apọsteli ti kọja lọ, iwọ maṣe gba a gbọ. Iru 
gbolohun bẹẹ kuna ni ọna meji. Ni akọkọ, o kuna lati ro wi pe ko si awọn Apọsteli mọ nitori pe awọn mejila 
akọkọ ti kú. Itumọn apọsteli ni, “Ẹni ti a ran jade”; ọpọlọpọ ni o wà ti a ran jade loni, ṣugbọn ti a n pe wọn ni 
akiri-waasu-Ọrọ-Ọlọrun. Ni iwọn igba ti a ba ṣi n pe awọn eniyan, ti a si n ran wọn jade lọ pẹlu Ọrọ Iye, àkókò 
awọn Apọsteli ṣi n tẹsiwaju. Ni ọna keji, wọn n tọka si i pe, “Igba-ifihan agbara Ẹmi Mimọ” ti kọja nitori wi pe a 
ti pari kikọ Bibeli. Eyi ki i ṣe otitọ. Ko tilẹ si ẹsẹ Bibeli kan ti o mu ero yii wa, ṣugbọn ọpọlọpọ ẹsẹ Iwe Mimọ sọ 
gbangba wi pe ko ri bẹẹ. Ẹri wa wi pe awọn ẹ̀sún mejeeji wọnyi jẹ irọ funfun balau ni yii: Iṣe Apọsteli 2:38-39,

“Peteru si wi fun wọn pe, Ẹ ronupiwada, ki a si baptisi olukuluku yin ni Orukọ Jesu Kristi fun 
idariji ẹṣẹ yin, ẹyin o si gba ẹbun Ẹmi Mimọ.

Nitori fun yin ni ileri naa, ati fun awọn ọmọ yin, ati fun gbogbo awọn ti o jina rere, ani gbogbo 
awọn ti Oluwa Ọlọrun wa yoo pè.“

Ileri agbara ti a gbe wọ awọn Apọsteli ni ọjọ Pẹntikọsti wa fun “yin (awọn Juu), ati fun awọn ọmọ yin 
(awọn Juu), ati fun awọn ti wọn wa lokeere (awọn Ẹya Alaikọla), ati gbogbo awọn ti Oluwa Ọlọrun wa yoo pè 
(awọn Juu ati awọn Ẹya Alaikọla)”. Titi ti Ọlọrun yoo fi dẹkun pípè, Ohun-Ọlọrun ati agbara Pẹntikọsti ki YOO 
DOPIN.

Ohun ti ijọ ní ní igba Pẹntikọsti jẹ ẹtọ rẹ ti a ko lee fi du. Ni ibẹrẹ rẹ, o ni ogidi Ọrọ Ọlọrun. O ni agbara 
Ẹmi ti a n fi han nipa oriiṣiriiṣi iṣẹ-ami ati iṣẹ-àrà ati awọn ẹbun Ẹmi-Mimọ. Heb 2:1-4,

“Nitori naa, o yẹ ki awa i ba maa fi iyè gidigidi si ohun wọnni ti awa ti gbọ, ki a ma baa gbá 
wa lọ kuro ninu wọn nigba kan.

Nitori bi Ọrọ Ti a ti ẹnu awọn angẹli sọ ba duro ṣinṣin, ati ti olukuluku irekọja ati aigbọran (si 
Ọrọ Ọlọrun) si gba ẹsan bi o ti tọ;

Awa o ti ṣe la a, bi awa ko ba naani iru Igbala nla bi eyi; Ti a tete kọ bẹrẹ si i sọ lati ọdọ 
Oluwa, Ti a si fi mulẹ fun wa lati ọdọ awọn ẹni ti o gbọ Ọ;

Ọlọrun si n fi iṣẹ-ami, ati iṣẹ-iyanu, ati onirurun-ru iṣẹ-agbara, ati ẹbun Ẹmi Mimọ ba wọn 
jẹri gẹgẹ bi ifẹ Rẹ?“

Ifi-eniyan-ṣe-adari-ijọ-dipo-Ẹmi Mimọ ko si ni ijọ akọkọ naa. Ẹmi Mimọ ni O dari rẹ̀. Ijọ naa ko tobi pupọ. 
A korira rẹ, a si ṣaata rẹ. A ni i lara. A ṣe inunibini si i de inu iku. Ṣugbọn o jẹ olootọ si Ọlọrun. O duro ni 
ibamu pẹlu igbe-aye, eto, ati ẹkọ-igbagbọ-ijọ ti ipilẹṣẹ.

Nisisinyi, maṣe jẹ ki a ṣì ọ lọna nihin. Nigba ti mo sọ wi pe Ọlọrun ati ọna Rẹ ki i yipada, emi ko sọ wi pe 
ijọ ati awọn ojiṣẹ rẹ ko lee yipada. Ijọ ki i ṣe Ọlọrun. Nitori naa, o lee yipada. Ṣugbọn ohun ti mo sọ ni wi pe 
nitori Ọlọrunki i yipada ti awọn ọna Rẹ ki i si yipada, a lee pada si atetekọṣẹ ki a si ri iṣẹ akọkọ, ani iṣẹ aṣepe 
Ọlọrun, ki a si fi eleyi ṣe idiwọn awọn iyoku. Bayi ni a ti n ṣe e. Ni igba gbogbo, IjọOtitọ yoo maa tiraka lati 
dabi ijọ akọkọ ni Pẹntikọsti. Ijọ Otitọ ti òní yoo maa gbiyanju lati dabi ijọ atijọ akọkọ ni. Awọn ojiṣẹ-Ohun-
Ọlọrun si awọn Igba Ijọ, pẹlu ẸmiỌlọrun kan naa ninu wọn bi ti Pọọlu, yoo maa tiraka lati dabi Apọsteli Pọọlu. 
Wọn ko ni dabi rẹ gẹlẹ; ṣugbọn awọn ojiṣẹ-Ohun-Ọlọrun tootọ ni awọn ti yoo sunmọ Pọọlu julọ;Pọọlu, ẹni ti 
ko si labẹ idari eniyan kankan, ti o fi gbogbo aye rẹ fun Ọlọrun, ti o mu Ọrọ Ọlọrun nikan ṣoṣo wá fun awọn 
ẹniyan, ti o si fi Ẹmi Mimọ han fun àráyé rí ninu agbara. Ko si àkàwe miiran ti o lee ṣiṣẹ. Ti àkọ́bẹ̀rẹ̀ ni a ni lati 
maa fi ṣe awokọṣe. Bi ẹkùn ti n bi ẹkùn, ijọ Ọtitọ yoo jẹ eyi ti yoo maa gbiyanju lati tọ ipasẹ awọn baba iṣaaju 
ti Pẹntikọsti, ti awọn ojiṣẹ-Ohun-Ọlọrunwọn yoo maa tẹle Apọsteli Pọọlu, ojiṣẹ-Ohun-Ọlọrunsi Igba Ijọ Kin-in-
ni. Bi o ṣe rọrun to ni yii, bẹẹ ni o si ṣe yanilẹnu to.

Pẹlu ilana yii ti o rọrun to bẹẹ gẹ, ti o si logo bakan naa, o wa ṣe i ṣe fun mi, pẹlu iranlọwọ Ẹmi Mimọ, lati 
ka Iwe Ifihan ati awọn iwe-itan, ti mo si ri ninu wọn, Igba Ijọ kọọkan, ojiṣẹ-Ohun-Ọlọrun kọọkan, bi Igba Ijọ 
kọọkan ṣe gùn to ati ipa ti ọkọọkan wọn kó ninu èròngbàỌlọrun lati Pẹntikọsti titi de opin awọn Igba Ijọ wọnyi.

Ni iwọn igba ti o ti wa loye oṣuwọn ti a fi diwọn ohun ti Ijọ Ọtitọ jẹ bayi (ani ohun ti o jẹ ni Pẹntikọsi ati ni 
igba awọn apọsteli gẹgẹ bi a ti gbe e kalẹ ninu Ọrọ Ọlọrun ni inu Iwe Iṣẹ Awọn Apọsteli) a wa lee lo ilana kan 
naa lati fi han wa bi ijọ ṣe kuna. Ẹkọ-ikuna ti ipilẹṣẹ, tabi awọn ẹkọ-ikuna naa, ti o yọ kẹlẹkẹlẹ wọ inu ijọ akọkọ 
ti a si ifihan ninu Iwe Iṣe Awọn Apọsteli ati Iwe Ifihan ati awọn Ẹpisteli pẹlu, yoo farahan nigbangba sii bi Igba 
Ijọ kan ṣe n tẹle ekeji, titi yoo fi di okunkun biribiri ti yoo lé Otitọ kuro ninu Igba Ijọ ti o kẹyin, tabi Igba Ijọ 
Laodekia.

Lati inu kọkọrọ akọkọ ti a gba lati ọwọ Oluwa yii ni otitọ miiran ti ko yanilẹnu to ti iṣaaju ti jẹyọ.Mo sọ wi 
pe Ijọ Otitọ yoo maa gbiyanju lati dabi eyi ti a ri ninu Iwe Iṣe Awọn Apọsteli. Bi o ti ṣe ri gẹlẹ ni yii. Ṣugbọn a ti 
wa ṣe awari rẹ̀ wi pe Ọrọ Ọlọrun kọ́ ni pe ẹkọ-ikuna yoo gbogun ja ẹkọ Ọtitọ titi ti ẹkọ Otitọ yoo fi pòórá 
patapata ni ikẹyin ọjọ nigba ti Oluwa ba fẹrẹẹ de. Ibeere ti n dide ni ọkan wa bayi ni pe; Njẹ Ọlọrun fi awọn 
Tirẹ silẹ ni, ti O si jẹ ki wọn ṣubu si inu itanjẹ patapata? Aigbẹdọ, ki a ma ri i, nitori Iwe Mimọ sọ gbangba-
gbangba ninu Iwe Matiu 24:24 wi pe, A KO LEE tan 'Ayanfẹ' jẹ.

“Nitori awọn eke Kristi, ati eke wolii yoo dide, wọn o si fi ami ati ohun iyanu nla han: to bẹẹ 
BI O BA LEE ṢEEṢE wọn o tan awọn ayanfẹ paapaa.”

Ki wa ni? Idahun naa wà kedere ni iwaju wa. Ijọ Otitọ nbẹ, ati ijọ eke. Ajara Otitọ n bẹ, ajara eke si wa. 
Ṣugbọn lai si ani-ani, ijọ eke yii, ani ajara eke, yoo maa gbiyanju lati gba ipo Ijọ Otitọ nigba gbogbo, yoo maa 
jiyan wi pe oun, ani ki i ṣe awọn Ayanfẹ, ni ijọ Otitọ ati ojulowo naa. Ijọ eke yoo gbiyanju lati pa Ijọ Otitọ run. Bi 
o ti ṣe ri ni yii ninu Iwe Iṣe Awọn  Apọsteli,  bi  a  ti  ṣe  gbe  e  kalẹ  ni  yii  ninu  Igba  Ijọ  meje,  bi  a  si  ti  ṣe  sọ  ọ



3Igba Ijọ Efesu

gbangba ni yii ninu gbogbo awọn Ẹpisteli. Bi o ti ri lati ẹyin wa ni yii, Bi o ti ṣe ri lọwọlọwọ bayi ni yii. Bẹẹ ni 
yoo si maa ri. Ko lee yipada.

Wayi o, ẹ jẹ ki a ṣọ́ra gidigidi ki a ma ba da wa lojuru ni ibi ti a de yii. Nitori naa a o wá inu Ọrọ Ọlọrun lati 
lee fi ẹsẹ ohun ti a n sọ yii mulẹ giri. Jẹ ki a pada si inu Iwe Ibẹrẹ, ani Jẹnẹsisi. Igi MEJI ni wà ninu Ọgba Idẹni, 
ọkan didara; ekeji buburu. Ọkan mu IYE wa, ekeji nu Iku wa. Awọn ọmọ meji ni o wà ti wọn kọkọ pilẹ rubọ si 
Ọlọrun, Jẹnẹsisi 4:3-5,

“O si ṣe, ni opin ọjọ wọnni ti Kanni mu ọrẹ ninu eso ilẹ fun Oluwa wa.

Ati Abẹli, oun pẹlu mu ninu akọbi ẹran-ọsin, ani ninu awọn ti o sanra. Oluwa si fi ojurere wo 
Abẹli ati ọrẹ rẹ:

ṣugbọn Kaini ati ọrẹ rẹ ni Ko naani...“

Ṣugbọn ọkan, ninu wọn (Kaini) jẹ ẹni buburu nitori pe o jẹ ọmọ baba rẹ (Ẹni Buburu ni) nigba ti Abẹli jẹ 
ẹni rere niwaju Oluwa. Ẹwẹ, awọn ọmọ meji kan wá lati ara awọn obi kan naa. Awọn ni awọn ibeji Isaaki oun 
Rebeka. Ọkan jẹ ayanfẹ Ọlọrun, ṣugbọn ekeji jẹ ẹni-itanu. Awọn mejeeji jọsin fun Ọlọrun. Ni ẹyọ igba kọọkan, 
isin Ọlọrun ma n wà ninu awọn nnkan wọnyi. Ni ẹyọ igba kọọkan ẹni buburu maa n pa eni rere. Sugbọn, ṣe 
akiyesi yii. A gbin wọn papọ ni. Wọn n gbe papọ. Awọn mejeeji sọ wi pe ti Ọlọrun ni awọn i ṣe, wọn si n jọsin 
fun Ọlọrun.

Awọn apejuwe wọnyi ṣe àlàyé owe Jesu Kristi Oluwa ni pípé nigba ti O sọ wi pe, Ijọba Ọrun dabi 
ọkunrin ti o fun irugbin rere, ti ọ̀tá si wa lati gbin epo si aarin irugbin rere naa. Ọlọrun kọ́ ni O gbin awọn epo 
wọnni. Satani ni o gbin awọn epo naa si aarin awọn ojulowo iru rereỌlọrun. Awọn irugbin oriṣi meji naa 
(eniyan), lati inu iru meji ọtọọtọ jọ dagba soke papọ. Wọn jẹ ninu ọra-ilẹ ninu ilẹ kan naa, wọn jẹ́ alabapin ninu 
oorun ati ojo kan naa ati gbogbo awọn anfaani iyoku, awọn mejeeji ni a kore ni igba ikore olukuluku wọn. Njẹ 
o ye ọ bayi? Bi a ṣe n kẹkọ nipa awọn Igba Ijọ wọnyi, ti a o si kọ ẹkọ nipa awọn Edidi nigba ti o ba ṣe, maṣe 
gbagbe awọn ẹkọ wọnyi rararara. Ati ju gbogbo rẹ lọ, maṣe gbagbe pe ni igba ikẹyin yii, ti a n di awọn epo 
papọ fun sísun wọn, ni awọn epo yoo ti Alikama tí Oluwa yoo ko lọ si inu aka Rẹ jade.

Mo fẹ tọpinpin ero yii lati ibẹrẹ de opin, nitori naa jẹ ki a gbe igbesẹ kan siwaju sii. Njẹ iwọ tilẹ ti fiigba kan 
ri kẹkọ nipa itan awọn isọji? Isọji jẹ iṣẹ Ọlọrun ninu agbara. Ni gbogbo igba ti Ọlọrun ba ṣiṣẹ-agbara, Satani 
ko ni ṣai si ni ibẹ lati ṣe tirẹ. Eyi ko kuna ri. Ni igba iṣoji nla ti Wales (ọpọlọpọ eniyan ni ko mọn eyi) ile itọju 
awọn asinwin kun akunya kiakia. Ifarahan agbara eṣu nla wá lati lee fa ọkan awọn eniyan kuro lọdọ Ọlọrun. 
O wà ni akọsilẹ wi pe ni igba isọji ti Wesley, awọn eniyan ṣe awọn ohun ti o ṣe ajeji pupọ-pupọ, ti o si jẹ lati 
ọwọ Satani gan gan, lati gbiyanju lati gan iṣẹ rere ati agbara Ọlọrun. Ni akoko Luther, wọn sọ wi pe, titako-Ijọ-
Aguda pẹlu aṣeyọri kọ ni ohun ti o jẹ iyanu nipa iṣẹ-iriju-iwaasau rẹ, bikoṣe wi pe o duro, o si duro gbọin-
gbọin ninu Otitọ lai yẹsẹ láàárín awọn agba-were-mẹsin ti o jẹ wi pe ni ọpọlọpọ igba a kun wọn, a si n dari 
wọn lati ọwọ awọn ẹmi òdì. Bi o ba si mọ̀n nipa iṣẹ-iriju-iwaasu ti opin ọjọ yii, iwọ yoo ti ṣe akiyesi awọn ẹmi 
eke ati ẹmi buburu kan naa bi wọn ṣe n gbogun. Ó ni lati ri bẹẹ ni. Nisisinyi mo ni ero, mo si gbagbọ pe iwọ 
jẹ ẹni Ẹmi to bẹẹ gẹ lati ni oye eyi, ki o si loo fun anfaani ara rẹ.

Lati fi idi koko ọrọ ti a n sọ yii mulẹ ṣinṣin nipa ti Ajara Otitọ ati ajara eke ti wọn dapọ, ti wọn si n fi ìṣe 
awọn ẹmi mejeeji ti n ṣiṣẹ han, ẹ jẹ ki a wo Johanu Kin-in-ni 4:1-4 ati Juda 3,4,12,

“Olufẹ, ẹ masẹ gba gbogbo ẹmi gbọ, ṣugbọn ẹ dan awọn ẹmi wo bi wọn ba ṣe ti Ọlọrun: 
nitori awọn wolii eke pupọ ti jade lọ sinu aye.

Eyi ni ẹ o fi mọn Ẹmi Ọlọrun: Gbogbo ẹmi ti o ba jẹwọ pe, Jesu Kristi wá ninu ara, ti Ọlọrun 
ni:

Gbogbo ẹmi ti ko si jẹwọ pe Jesu Kristi wá ninu ara ki i se ti Ọlọrun; eyi si ni ẹmi aṣodi si 
Kristi naa, ti ẹyin ti gbọ pe on bọ, ATI NISISINYI o si ti de sinu aye.

Ẹyin ọmọ mi, ti Ọlọrun ni ẹyin, ẹyin si ti ṣẹgun wọn: (ẹmi aṣodi-si-Kristi) nitori Ẹni Ti n bẹ 
ninu yin (Ẹmi Ọlọrun) tobi ju ẹni ti n bẹ ninu aye lọ.“

Juda 3, 4, 12,

“Olufẹ, nigba ti mo fi aisimi gbogbo kọwe si yin ni ti Igbala Ti i ṣe ti gbogbo eniyan, n ko 
gbọdọ ṣai má kọwe si yin, ki n si gba yin niyanju lati maa ja gidigidi fun Igbagbọ Ti a ti fi le awọn 
ENIYAN MIMỌ lọwọ lẹẹkan ṣoṣo.

Nitori AWỌN ENIYAN KAN n bẹ (ki i ṣe awọn ẹni-mimọ) ti wọn n yọ́ wọlẹ,(awọn wọnyi ko 
gba ẸNU ỌNA wọ agbo agutan naa, nitori naa ọlọsa ni wọn), awọn ẹni ti a ti yan lati igba atijọ si

ẹbi yii, awọn ALAI-WA-BI-ỌLỌRUN,ti n yi oore-ọfẹ Ọlọrun wa pada si wọbia, ti wọn si n sẹ́  
Oluwa wa Kanṣoṣo naa, ani Jesu Kristi Oluwa.

Awọn wọnyi ni o jẹ abawọn ninu àsè ifẹ yin, nigba ti wọn ba n BA YIN JẸ àsè, awọn oluṣọ-
agutan ti n bọ ara wọn laibẹru...“

Pẹlu awọn ẹsẹ Iwe Mimọ wọnyi, a ko lee sẹ wi pe Ijọ Otitọ ati ijọ eke naa lọ́ mọ ara wọn, ni iwọn igba ti a 
ti gbin wọn papọ, bi o tilẹ jẹ wi pe wọn jẹ lati irú ọ̀tọ̀ọ̀tọ̀.

Wayi o, mo ni ero wi pe ohun miiran kan wà ti o yẹ ki o mọn. Awọn ijọ mejeeje wọnyi ti Johanu ba sọrọ 
wa ni Aṣia Minor, gbogbo wọn si jẹ ijọ awọn ẹya Alaikọla. Ko ba ijọ Jerusalẹmu sọrọ, eyi ti o jẹ kikida Juu, 
pẹlu ẹtahoro awọn ẹya Alaikọla. Idi ni pe Ọlọrun ti fi awọn Juu silẹ, O si ti lọ si ọdọ awọn ẹya Alaikọla. Nitori 
naa gbogbo Igba Awọn Ijọ jẹ igba ti Ọlọrun fi n ba awọn ẹya Alaikọla lo pọ, ti O n pe Iyawo jade lati inu awọn 
ẹya Alaikọla fun ara Rẹ. Eyi jasi wi pe, “Awọn Igba Ijọ” ati “Ẹkunrẹrẹ Akoko awọn ẹya Alaikọla” jẹ ohun 
kanṣoṣo. Isẹ Awọn Apọsteli 13:44-48,

“Ni ọjọ isinmi keji, gbogbo ilu si fẹẹrẹ pejọ tan lati gbọ Ọrọ Ọlọrun.

Ṣugbọn nigba ti awọn Juu ri ọpọ eniyan naa, wọn kún fun owu, wọn n sọrọ-odi si ohun ti 
Pọọlu n sọ.

Pọọlu on Banaba si sọ lai bẹru pe, Ẹyin ni o tọ ki a kọ sọ Ọrọ Ọlọrun fun: ṣugbọn bi ẹ ti ta A 
nu, ẹ si ka ara yin si alaiyẹ fun Iye Ainipẹkun, wo o awa yipada sọdọ awọn Keferi.

Bẹẹni Oluwa ṣa ti paṣẹ fun wa pe, Mo ti gbe ọ kalẹ fun Imọlẹ awọn Keferi, ki iwọ ki o lee jẹ 
fun igbala titi de opin aye.

Nigba ti awọn Keferi si gbọ eyi, wọn yọ, wọn si yin Ọrọ Ọlọrun logo: gbogbo awọn ti a yan si 
Iye Ainipẹkun si gbagbọ.“

Roomu 11:1-8,

“Njẹ mo ni, Ọlọrun ha ta awọn eniyan Rẹ nu bi? Ki a ma ri i. Nitori Israeli ni emi pẹlu, lati inu 
iru-ọmọ Abrahamu, ni ẹya Bẹnjamini.

Ọlọrun ko ta awọn eniyan Rẹ nu ti O ti mọn tẹlẹ. Tabi ẹyin ko mọn bi Iwe Mimọ ti wi ni ti 
Elija? Bi o ti n bẹbẹ lọdọ Ọlọrun si Israẹli, wi pe,

Oluwa, wọn ti pa awọn wolii Rẹ, wọn si ti wó awọn pẹpẹ Rẹ lulẹ; emi nikanṣoṣo ni o si kù, 
wọn si n wa ẹmi mi. Ṣugbọn idahun wo ni Ọlọrun fifun un? Mo ti ku ẹẹdẹgbaarin eniyan silẹ fun 
ara Mi, awọn ti ko tẹ eekun ba fun Baali.

Gẹgẹ bẹẹ si ni ni akoko isisinyi pẹlu, apa kan wa nipa iyanfẹ ti oore-ọfẹ.

Bi o ba si ṣe pe nipa ti oore-ọfẹ ni, njẹ ki i ṣe ti iṣẹ mọ: ayamọbi oore-ọfẹ ki ṣe oore-ọfẹ mọ. 
Ṣugbọn bi o ba ṣe pe nipa ti iṣẹ́ ni, njẹ ki i ṣe ti oore-ọfẹ mọ: ayamọbi iṣẹ́ ki i ṣe iṣẹ́ mọ.

Ki ha ni? Ohun ti Israẹli n wa kiri, Ohun naa ni ko ri; ṣugbọn awọn ẹni iyanfẹ ti ri I, a si sé 
àyà awọn iyoku le:

(Gẹgẹ bi a ti kọ Ọ pe, Ọlọrun ti fun wọn ni ẹmi oorun-oju ki wọn ki o ma lee woran, ati eti ki 
wọn ki o ma lee gbọran;) titi o fi di oni-oloni.“

Roomu 11:25-29,

“Ara, emi ko ṣa fẹ ki ẹyin ki o wa ni ope ni ti ohun ijinlẹ yii, ki ẹyin ma ba ṣe ọlọgbọn ni oju 
ara yin; pe ifọju ba Israẹli ni apa kan, titi kikun awọn Keferi yoo fi de.

Bẹẹni a o si gba gbogbo Israẹli la; gẹgẹ bi a ti kọ Ọ pe, Ni Sioni ni Olugbala yoo ti jade wa, 
Yoo si yi aiwa-bi-Ọlọrun kuro lọdọ Jakọbu:

Eyi si ni majẹmu Mi fun wọn, nigba ti Emi o mu ẹṣẹ wọn kuro.

Nipa ti Ihinrere, ọta ni wọn nitori yin: bi o si ṣe ti iyanfẹ ni, olufẹ ni wọn nitori ti awọn baba.

Nitori ailabamọ ni ẹbun ati ipe Ọlọrun.“

Awọn ijọ mejeeje wọnyi ti o wa ni Asia Minor ní awọn iwa idanimọ kan ninu wọn, ni igba atijọ naa lọhun,

awọn eyi ti yoo dagba soke di eso gbígbó ninu Igba Ijọ ẹyin-wa-ọla. Awọn ohun ti o jẹ ọjẹlẹ irugbin ni ibẹẹrẹ ni 
igba naa lọhun jade lẹyin-wa-ọla bi irè-oko ti o ti gbó, ani gẹgẹ bi Jesu ti sọ,

“Nitori bi wọn ba n ṣe nnkan wọnyi sara igi tubu, kin ni a o ṣe sara gbigbẹ?” Luuku 23:31.

OHÙN-ỌLỌRUN SI ÌGBÀ IJỌ EFESU

Iwe Ifihan 2:1-7

Si angẹli ijọ Efesu kọwe: Nnkan,wọnyi ni Ẹni Ti O mu irawọ meje naa ni ọwọ ọtun Rẹ, Ẹni Ti 
n rin ni aarin ọpa fitila wura meje naa wi pe;

Emi mọn iṣẹ Rẹ , ati laala rẹ, ati ifarada rẹ, ati bi ara rẹ ko ti gba awọn ẹni buburu: ati bi iwọ 
si ti dan awọn ti n pe ara wọn ni Apọsteli, ti wọn ki si i ṣe bẹẹ wo, ti iwọ si rii pe eleke ni wọn:

Ti iwọ si farada iya, ati nitori Orukọ Mi ti o si fi aya rán, ti aarẹ ko si mu ọ.

Ṣugbọn eyi ni Mo ri wi si ọ, pe iwọ ti fi ifẹ rẹ iṣaaju silẹ.

Nitori naa ranti ibi ti iwọ gbe ti ṣubu, ki o si ronupiwada, ki o si ṣe iṣẹ iṣaaju; @@bi ko si ṣe 
bẹẹ, Emi o si tọ ọ wa, Emi o si ṣi ọpa fitila rẹ kuro ni ipo rẹ, bikoṣe bi iwọ ba ronupiwada.

Ṣugbọn eyi ni iwọ ní, pe iwọ korira ìṣe awọn Niko-laitani eyi ti Emi pẹlu si korira.

Ẹni ti o ba ni eti ki o gbọ Ohun ti Ẹmi n sọ fun awọn ijọ. Ẹni ti o ba ṣẹgun ni Emi o fi eso Igi 
Iye ni fun jẹ, Ti n bẹ láàárín Paradise Ọlọrun.

OJIṢẸ-OHÙN-ỌLỌRUN

Ojiṣẹ-Ohun-Ọlọrun (angẹli) si ijọ Efesu ni Pọọlu, Apọsteli. Pe oun ni ojiṣẹ-Ohun-Ọlọrun si igba akọkọ, 
sànmánì ti awọn ẹya Alaikọla, jẹ ohun ti a ko lee sẹ́. Bi o tilẹ jẹ wi pe Peteru ni a fun ni aṣẹ lati ṣi ilẹkun fun 
awọn ẹya alaikola, Pọọlu ni a fi fun lati jẹ Apọsteli ati wolii wọn. Oun ni Wolii-Ojiṣẹ-Ohun-Ọlọrun si awọn ẹya 
Alaikọla. Ipo rẹ gegẹ bi wolii, nipa eyi ti o gba ẹkunrẹrẹ ifihan Ọrọ Ọlọrun fun awọn ẹya Alaikọla jẹri gbe e lẹsẹ 
wi pe oun ni Apọsteli ati ojiṣẹ-Ohun-Ọlọrun si wọn. Awọn apọsteli iyoku ti o wa ni Jerusalẹmu naa gba bẹẹ. 
Gal. 1:12-19,

“Nitori ki i ṣe lọwọ eniyan ni mo ti gba A, bẹẹ ni a ko fi I kọ mi, ṣugbọn nipa ifihan Jesu 
Kristi.

Nitori ẹyin ti gburo iwa-aye mi nigba atijọ ninu isin awọn Juu, bi mo ti ṣe inunibini si Ijọ 
Eniyan Ọlọrun rekọja aala, ti mo si bà á jẹ:

Mo si ta ọpọlọpọ awọn ojugba mi yọ ninu isin awọn Juu láàárín awọn ara ilu mi, mo si ni 
itara lọpọlọpọ si ofin atọwọdọwọ awọn baba mi.

Ṣugbọn nigba ti o wu Ọlọrun, Ẹni Ti o yà mi sọtọ lati inu iya mi wa, Ti o si pe mi nipa oore-
ọfẹ Rẹ,

lati fi Ọmọ Rẹ han ninu mi, ki emi lee waasu Rẹ láàárín awọn Keferi; lojukan naa emi ko ba 
ara ati ẹjẹ gbimọ pọ;

Bẹẹ ni emi ko goke lọ si Jerusalẹmu tọ awọn ti i ṣe apọsteli ṣaaju mi; ṣugbọn mo lọ si 
Arabia, mo si tun pada wa si Damasku.

Lẹyin ọdun mẹta, nigba naa ni mo goke lọ si Jerusalẹmu lati lọ ki Peteru, mo si gbe ọdọ rẹ 
ni ijọ mẹẹdogun.

Ṣugbọn emi ko ri ẹlomiran ninu awọn apọsteli miiran, bikoṣe Jakọbu arakunrin Oluwa.“

Gal.2:2,

“Mo si goke lọ nipa ifihan, mo gbe Ihinrere naa kalẹ niwaju wọn Ti mo n waasu láàárín awọn 
Keferi, ṣugbọn nikọkọ fun awọn ti o jẹ ẹni-nla, ki emi ki o ma baa sare, tabi ki o ma baa jẹ pe 
mo ti sare lasan.”

Gal. 2:6-9,

“Ṣugbọn ni ti awọn ti o dabi ẹni-nla, (ohunkohun ti o wu ki wọn jasi, ko jẹ nnkankan fun mi:

Ọlọrun ko ṣe ojuṣaju ẹnikẹni) ani awọn ti o dabi ẹni-nla, ko kọ mi ni nnkankan.

Ṣugbọn kaka bẹẹ, nigba ti wọn ri i pe a ti fi Ihinrere ti awọn Alaikọla le mi lọwọ, bi a ti fi 
Ihinrere ti awọn onílà le Peteru lọwọ:

(Nitori Ẹni Ti o ṣiṣẹ ninu Peteru si iṣẹ apọsteli ti ikọla, Oun kannaa ni o ṣiṣẹ ninu mi fun 
awọn Keferi pẹlu)

Ati nigba ti Jakọbu, ati Kẹẹfa, ati Johannu, awọn ẹni ti o dabi ọ̀wọ́n, woye oore-ọfẹ ti a fi fun 
mi, wọn si fi ọwọ ọtun idapọ fun emi ati Banaba, pe ki awa ki o maa lọ sọdọ awọn keferi, ati 
awọn sọdọ awọn onila.“

Roomu 11:13,

“Ẹyin ti ki i ṣe Juu ni emi ṣa n ba sọrọ, niwọn bi emi ti jẹ apọsteli awọn ti ki i ṣe Juu, mo gbe 
oye mi ga.”

Pọọlu dá Ijọ Efesu silẹ ni igba tí ọgọrun-un ọdun akọkọ lẹyin iku ati ajinde Oluwa de nnkan bi idaji rẹ. Eyi 
ran wa lọwọ lati lee fi ibẹrẹ Igba Ijọ Efesu si bi ọdun 53 L.I.A.O.

Ọna ti o gba ṣe iṣẹ-iriju-iwaasu rẹ gbe awokọse lelẹ ti gbogbo ojiṣẹ-Ohun-Ọlọrun ti n bọ lẹyin -wa-ọla 
yoo ma lakalaka si, nitootọ, o ti fi ilana lelẹ fun iranṣe Ọlọrun tootọ kọọkan, bi o tilẹ jẹ wi pe iru iranṣẹ bẹẹ ko 
ni lee de ipele ti Pọọlu de ninu iṣẹ-iriju-isọtẹlẹ Ọrọ Ọlọrun. Iṣẹ-iriju-iwaasu Pọọlu ní iwa-ikayẹ onipele mẹta,ti 
olọ bayi:

Lakọkọ ná, Pọọlu ṣe oloootọ patapata si Ọrọ Ọlọrun. Ko yẹsẹ rara kuro ninu Rẹ ohun iyowu ti yoo gbà. 
Gal. 1: 8-9,

“Ṣugbọn bi o ṣe awa ni, tabi angẹli kan lati Ọrun wa, ni o ba waasu Ihinrere miiran fun yin ju 
Eyi ti a ti waasu fun yin lọ, jẹ ki o di ẹni ifibu.

Bi awa ti wi ṣaaju, bẹẹ ni mo si tun wi nisisinyi pe, bi ẹnikan ba waasu Ihinrere miiran fun yin 
ju eyi ti ẹyin ti gba lọ, jẹ ki o di ẹni ifibu.“

Gal. 2,11,14,

“Ṣugbọn nigba ti Peteru wa si Antiọku, mo ta ko o ni oju ara rẹ, nitori ti o jẹ ẹni ti à ba báwí.

Ṣugbọn nigba ti mo ri i pe wọn ko rin deedee gẹgẹ bi Otitọ Ihinrere, mo wi fun Peteru niwaju 
gbogbo wọn pe, bi iwọ, ti i ṣe Juu ba n rin gẹgẹ bi iwa awọn keferi, laiṣe bi awọn Juu, eeṣe ti iwọ 
fi n fi agbara mu awọn keferi lati maa rin bi awọn Juu?“

Korinti Kin-in-ni 14:36-37,

“Kin ni? Lọdọ yin ni Ọrọ Ọlọrun ti jade ni tabi ẹyin nikan ni O tọ wa? Bi ẹnikẹni ba ro ara rẹ 
pe oun jẹ wolii, tabi oun jẹ ẹni ti o ni Ẹmi, jẹ ki nnkan wọnyi ti mo kọ si yin ki o ye e daju pe ofin 
Oluwa ni wọn?”

Kiyesi wi pe Pọọlu ko gba idari eniyan, ṣugbọn Ẹmi Mimọ ni o dari rẹ gẹgẹ bi Ọlọrun ti lo Mose lati dari 
Israẹli kuro ni Ijipiti. Igbimọ Jerusalẹmu kọ ni o raan Pọọlu jade, wọn ko si ni agbara tabi idari kankan lori rẹ. 
Ọlọrun, ani Ọlọrun nikan ni o ran an Ti o si dari rẹ. Pọọlu ki ṣe iranṣẹ ti eniyan, ti Ọlọrun ni. Galatia 1:1,

“Pọọlu, Apọsteli (ki i ṣe lati ọdọ eniyan wa, tabi nipa eniyan, ṣugbọn nipa Jesu Kristi, ati 
Ọlọrun Baba, Ẹni Ti o ji I dide kuro ninu oku).”

Galatia 2:3-5,

“Ṣugbọn a ko fi agbara mu Titu ti o wa pẹlu mi, ẹni ti i ṣe ara Giriki lati kọlà:

Ati nitori awọn eke arakunrin ti a yọ́ mu wọ inu wa wá, awọn ẹni ti o yọ́ wa i ṣe amí lati ri 
ominira wa, ti awa níninu Kristi Jesu, ki wọn ki o lee mu wa wa sinu ide:

Awọn ni awa ko si fi aaye fun rara,ki i tilẹ i ṣe fun wakati kan; ki Otitọ Ihinrere ki o lee maa 
wa titi pẹlu yin.“

Ikeji, iṣẹ-iriju-iwaasu rẹ wá pẹlu agbara Ẹmi Mimọ lati lee fi Ọrọ Ọlọrun Ti a sọ ati Eyi Ti a kọ silẹ han ni 
gbangba. Kọrinti Kin-in-ni, 2:1-5,

“Ati emi, ara, nigba ti mo tọ yin wa, ki i ṣe ọrọ giga ati ọgbọn ni mo fi tọ yin wa, nigba ti emi n 
sọrọ ohun ijinlẹ Ọlọrun fun un yin.

Nitori mo ti pinnu rẹ pe, emi ki yoo mọn ohunkohun láàárín yin, bikoṣe Jesu Kristi, Ẹni tI a 
kan mọ agbelebu.

Emi si wà pẹlu yin ni ailera, ati ni ẹ̀rù, ati ni ọpọlọpọ ìwárìrì.

Ati ọrọ mi, ati iwaasu mi ki i ṣe nipa ọrọ ọgbọn eniyan, ti a n fi n yi ni lọkan pada, bikọse 
nipa ifihan ti Ẹmi ati ti agbara:

Ki igbagbọ yin ki o maṣe duro ninu ọgbọn eniyan, bikoṣe ninu agbara Ọlọrun.“

Iṣe Awọn Apọsteli 14:8-10,

“Ọkunrin kan si joko ni Listra, ẹni ti ẹsẹ rẹ ko mokun, arọ lati inu iya rẹ wa, ti ko rin ri. 
Ọkunrin yii gbọ bi Pọọlu ti n sọrọ:

ẹni, nigba ti o tẹjumọ ọ, ti o si ri i pe o ni igbagbọ fun imularada, o wi fun un ni ohun rara pe,

Dide duro ṣanṣan lori ẹsẹ rẹ. O si n fo soke, o si n rin.“

Iwe Iṣe Awọn Apọsteli 20:9-12,

“Ọdọmọkunrin kan ti a n pe ni Eutiku si joko ni oju ferese, oorun si wọ ọ lara: bi Pọọlu si ti 
pẹ ni iwaasu, o ta gbọngbọn loju oorun, o ṣubu lati oke kẹta wa silẹ, a si gbe e dide ni oku.

Nigba ti Pọọlu si sọkalẹ, o wọle bo o, o gba a mọra, o ni Ẹ ma yọ ara yin lẹnu; nitori ẹmi rẹ 
n bẹ ninu rẹ.

Nigba ti o si tun goke lọ, ti o si bu akara, ti o si jẹ, ti o si sọrọ pẹ titi o fi di afẹmọjumọ; bẹẹ ni 
o lọ.

Wọn si mu ọmọkunrin naa bọ laaye, a si tù wọn ninu ki i si ṣe diẹ.“

Isẹ Awọn Apọsteli 28:7-9,

“Ni agbegbe ibẹ ni ile ọkunrin ọlọlaerekuṣu naa wa, orukọ ẹni ti a n pe ni Publiu; ẹni ti o gba 
wa si ọdọ, ti o si fi inu rere mu wa wọ̀ ni ijọ mẹta.

O si ṣe, baba Publiu dubulẹ aarun iba ati ọrin: ẹni ti Pọọlu wọle tọ lọ, ti o si gbadura fun, 
nigba ti o si fi ọwọ le e, o mu u larada.

Nigba ti eyi si ṣe tan, awọn iyoku ti o ni ààrùn ni erekusu naa tọ ọ wa, o si mu wọn larada.“

Kọrinti Keji 12:12,

“Nitootọ a ti ṣe iṣẹ àmì apọsteli láàárín yin ninu suuru gbogbo, ninu iṣẹ ami, ati iṣẹ iyanu,ati 
iṣẹ agbara.”

Ẹkẹta, o ni ẹri ti o daju pe iṣẹ-iriju-iwaasu rẹ jẹ eyi ti Ọlọrun fi fun un. Kọrinti Keji 12:11,

“Mo di wèrè nipa ṣiṣogo; ẹyin ni o mu mi ṣe e: nitori ti o tọ ti ẹ ba yin mi: nitori ti emi ko 
rẹhin ni ohunkohun si awọn apọsteli gigagiga naa, bi emi ko tile jamọ nnkankan.”

Kọrinti Kin-in-ni 9:2,

“Bi emi ki i ṣe apọsteli fun awọn ẹlomiran, ṣugbọn dajudaju apọsteli ni emi i ṣe fun yin: nitori 
edidi iṣẹ apọsteli mi ni ẹyin i ṣe ninu Oluwa.”

Korinti Keji 11:2,

“Nitori pe emi n jowu lori yin ni ti owu ẹni iwa-bi-Ọlọrun: nitori ti mo ti fi yin fun Ọkọ kan, ki 
emi ki o lee mu yin wa bi wundia ti o mọ́ sọdọ Kristi.”

Pọọlu ni a lo lati mu ọkẹ aimọye awọn agutan Ọlọrun lati inu ẹya awọn Alaikọla wa si inu Kristi, o bọ́  
wọn, o ṣe itọju wọn titi wọn fi mu eso ododo jade, ti wọn si wa ni imurasilẹ lati pade Oluwa gẹgẹ bi ara Iyawo 
Kristi ti a pe láàárín ẹya awọn Alaikọla.

Ni akoko ti a fun Johanu ni Iwe Ifihan yii, gege bi itan ti sọ, Pọọlu ti kú gẹgẹ bi ajẹriku-Kristi, ṣugbọn 
Johanu n ba iṣẹ naa lọ ni ipo Pọọlu, ni ọna kan naa gẹlẹ ti Pọọlu fi ṣiṣe naa ni igba ọjọ iṣẹ-iriju-iwaasu rẹ. Iku 
Pọọlu ki a to fi Iwe Ifihan fun ni ko fagile otitọ naa pe oun ni ojiṣẹ-Ohun-Ọlọrun fun Igba Ijọ Efesu, nitori ojiṣẹ-
Ohun-Ọlọrun si igba kọọkan, laibikita fun igba ti o bẹẹrẹ iṣẹ-iwaasu tabi igba ti a pe e lọ si Ile, jẹ ẹni naa ti o 
mu awọn eniyan Igba Ijọ naa sunmọ Ọlọrunjulọ, nipa iṣẹ-iriju-iwaasu ti o fi Ọrọ Ọlọrun han ninu agbara. 
Pọọlu ni ọkunrin naa.

ILU EFESU

Ilu Efesu jẹ ọkan ninu awọn ilu mẹta ti o ṣe pataki julọ ni Eṣia. Ni ọpọlọpọ igba, a maa a n pe ni ilu kẹta ti 
Ẹsin Igbagbọ Kristi, Jerusalẹmu ni eKin-in-ni, Antioku ni ekeji. O jẹ ilu ti o lọrọ pupọ. Ijọba Roomu ni o ṣe 
akoso ilu naa, bi o tilẹ jẹ wi pe ede Griki ni wọn sọ. Awọn onpitan gbagbọ wi pe ninu ilu ti o lẹwa yii ni a sin 
Johanu, Maria, Peteru, Anderu ati Filipi si. Pọọlu, ti i ṣe oludasilẹ Igbagbọ Otitọ ni ilu yii ṣe olusọ-agutan ni 
ibẹfun bi ọdun mẹta pere; ṣugbọn nigba ti o fi ijọ naa silẹ, o n ranti wọn loore-koore ninu adura. Timoti ni 
Bisọọbu rẹ Kin-in-ni. Timoti Kin-in-ni 1:1-3,

“Pọọlu, apọsteli Kristi Jesu, gẹẹ bi aṣẹ Ọlọrun Olugbala wa, ati Kristi Jesu Ireti wa;

Si Timoteu, ọmọ mi tootọ ninu Igbagbọ: oore-ọfẹ, aanu, alaafia lati ọdọ Ọlọrun Baba wa, ati 
Kristi Jesu Oluwa wa.

Bi mo ti gba ọ niyanju lati joko ni Efesu, nigba ti mo nlọ si Makedonia, ki iwọ ki o lee paṣẹ 
fun awọn kan, ki wọn ki o maṣe kọni ni ẹkọ miiran.“

Orukọ Efesu yii ni itumọ alasopọ meji ti o ṣe ajeji, “Ilepa nnkan” ati “Irẹwẹsi”. Awọn ifọkan da-niyangiga ti 
igba naa ti o ti bẹrẹ pẹlu ẹkunrẹrẹ Ẹmi, “Ijinlẹ Ọlọrun” nipa eyi ti wọn n nọga si ipe giga Ọlọrun, bẹrẹ si i maa 
fi aaye silẹ fun iwa aikiyesara to. Títẹ̀lé Jesu pẹlu ina itara ti o n jo ajorẹyin bẹrẹ si fi ara han gẹgẹ bi ami 
buburu kan wi pe ni ọjọ iwaju tempili yii, ti i ṣe ijọ, yoo rì si inu “ibu Satani” ti o buru jai. Ijọ naa ti dẹra silẹ, wọn 
si ti n yẹsẹ kuro ninu Otitọ. Igba Ijọ yii ti bẹrẹ si pada sẹyin. O ti fi ifẹ akọkọ rẹ silẹ. Iru kinnkin-ni ti a gbin ni 
Igba Ijọ Efesu yii yoodagba yoo si di ẹmi iṣina lọjọ kan titi gbogbo awọn ẹyẹ buburu oju ọrun yoo fi sọ awọn 
eka rẹ di ibugbe. Irugbin kinnikin-ni yii ki yoo farahan fun Eefa Tuntun ni (Ijọ Tuntun naa) gẹgẹ bi ohun ti o lee 
pani lara rara loju eniyan to bẹẹ gẹ ti Satani yoo fi tan an jẹ lẹẹkan sii. Igba Ijọ Efesu yii fun Ijọ tuntun naa ni 
anfani lati gba Nnkan kan ti o dara julọ lọdọ Ọlọrun, fun igba diẹ o ṣẹgun, lẹyin naa o rẹwẹsi, ni akoko 
aikiyesara rẹ yii ni Satani gbin irugbin ti yoo pa a run patapata sinu rẹ.

Ẹ̀sìn ilu Efesu yii paapaa fi apẹẹrẹ Igba Ijọ Kin-in-ni yii han kedere o si fi ipasẹ̀ ọna ti awọn Igba Ijọ ti n bọ 
yoo tọ̀ lélẹ̀.Lakọkọ, ninu agbala àgbààyanu ile-oriṣa Diana ti a fi ọpọlọpọ ọdun kọ́ nl ere rẹ ti o burẹwa julọ wa. 
Ko tilẹ dabi awọn ere rẹ ti o wa ninu awọn ile-oriṣa miiran ti a yà sọtọ fun un. O jẹ ere obinrin bọrọgidi lasan. 
Ko tilẹ jọ oriṣa obinrin ti o jẹ rara, o fẹrẹ jẹ igi ọbọrọ lasan. Ọpa irin lasan ni wọn fi rọ ọwọ rẹ mejeeji. Eyi fi 
ẹmi aṣodi-si-Kristi ti o ti bẹrẹ si ṣiṣẹ́ ninu Igba Ijọ Kin-in-ni han kedere. Ẹmi yii wà láàárín awọn eniyan naa, 
sibẹsibẹ ko i ti gíríkì to bẹẹ ti yoo mu awọn eniyan ṣe akiyesi rẹ bi o tilẹ jẹ wi pe awọn ọwọ ọpa irin rẹ mejeeji 
n fi erongba rẹ lati fọ́ iṣẹ Ọlọrun tuutuu han bi o ti ṣe n fi ẹsẹ mulẹ. Ko si ẹnikẹni ti o dabi ẹni pe o ṣe akiyesi 
rẹ tabi ohun ti o n ṣe, ṣugbọn lọjọ kan wọn yoo fi iyè si i nigba ti yoo fi awọn apa irin rẹ sọ 'awọn ìṣẹ' rẹ di 
'ẹkọ-igbagbọ-ijọ', ti awọn ẹkọ-igbagbọ-ijọ rẹ yoo wa di ofin ilẹ-ijọba-nla kan.

Eto ibọriṣa ninu ile-oriṣa yii lani-lọ́yẹ̀ lọpọlọpọ. Lakọkọ naa, wọn ni awọn alufaa ti o jẹ iwẹfa. Awọn alufaa 
ọda wọnyi jẹ bi asọtẹlẹ ti n tọka si aini Iye Ọlọrun ti yoo jẹ ti awọn eniyan ti yoo yẹsẹ kuro ninu Ọrọ Ọlọrun, 
nitori wi pe awọn ti o ba sọ wi pe awọn mọn Ọlọrun lai duro ninu Ọrọ Rẹ jẹ awọn ti ko ni Iye, gẹgẹ bi iwẹfa ti í 
ṣe ọ̀dá. Ni ọna keji, ninu ile-oriṣa yii ni awọn alufaa obinrin ti o jẹ wundia n gbe, awọn ti n ṣe iṣẹ-iriju-ẹsin 
nibẹ. Eyi fi ọjọ ti ààtò-ẹsin ati adabọwọ ilana, irubọ ati iṣẹ-ọwọ eniyan yoo gba ipo Ẹmi-Mimọ, tí ifarahan iṣẹ́  
Ẹmi-Mimọ yoo dẹkun ninu tẹmpili Ọlọrun. Lori gbogbo wọn ni olori alufaa kan wà, ọkunrin kan ti o ni agbara 
iṣelu, ti o si ni okiki láàárín awọn ara ilu, eyi n fi ohun ti n ṣẹlẹ lọwọlọwọ han, bi o tilẹ jẹ wi pe ko i ti fi ara han 
ni gbangban, eyi ni wi pe, laipẹ jọjọ a o fi ijọ fun idari eniyan pẹlu ilana eniyan ati ilepa eniyan, tí, “Bayi ni Ẹmi-
Mimọ wi” ki yoo farahan ni arigbamu mọ. Ni abẹ gbogbo wọn patapata ni awọn ẹrú ile-oriṣa wa, awọn ti ko si 
ohun miiran ti wọn lee ṣe ju wi pe ki wọn ṣe igbọran si awọn olori ẹsin wọn lọ. Kin ni eyi lee jasi ju wi pe ọjọ 
kan n bọ ti awọn ẹgbẹ alufaa ti a fi ipo ati agbara wọn tò ni ipele-n-pele, yoo lo arekereke iṣelu, iranlọwọ ijọba, 
ati fifi ẹkọ-kẹkọ ati ẹkọ-adamọ-rọpọ-Ọrọ Ọlọrun, ati ifi-idari-eniyan-rọpọ-idari-Ẹmi Mimọ, sọ awọn ọmọ ijọ di 
ẹrú, nigba ti awọn olori ijọ yoo maa gbá yìn-ìn-ìn ninu ọrọ̀ ti wọn ko jọ ni ọna eru, ti wọn si n gbadun faaji 
ẹlẹgbin wọn, ti awọn ti o yẹ ki wọn jẹ iranṣẹ fun gẹgẹ bi Ọrọ Ọlọrun ti sọ, wa di iranṣẹ wọn.

JESU, OJIṢẸ-OHÙN RẸ ATI AWỌN IJỌ

Ifihan 2:1,

“...Nnkan wọnyi ni Ẹni Ti o mu irawọ meje naa ni Ọwọ Ọtun Rẹ, Ẹni Ti rin ni aarin ọpa fitila 
wura meje naa wi.”

Oun ni Ẹni Ti a sọ nipa Rẹ pe: 'Jesu yii kan naa ni Oluwa ati Kristi LAPAPỌ.' Oun naa ni Yẹn. Ẹnikan 
Ṣoṣo Ti n ṣe Oluwa Ọlọrun Olodumare, ko si si ẹlomiiran lẹyin Rẹ. Oun naa ni Yẹn Olugbala (“...ti Oluwa ni 
igbala”, Joona 2:9) Ti n rin láàárín awọn ijọ ninu gbogbo Igba Ijọ meje. Ohun ti O jẹ ni Igba Ijọ Kin-in-ni naa ni 
O jẹ ni gbogbo Igba Ijọ. Si onigbagbọ kọọkan, Jesu Kristi, ọkan naa lana, loni ati titi ayeraye ni. Ohun ti O ṣe 
lana ni O n ṣe loni, ohun naa ni Yoo si tẹsiwaju lati maa ṣe titi.

Bi o ba ṣe akiyesi iwọ yoo ri wi pe Jesu nikan ni O n rin láàárín awọn ijọ Rẹ. Ko si ẹlomiiran pẹlu Rẹ. 
Bẹẹ ni ko lee si ẹlomiiran pẹlu Rẹ nitori Oun nikan ni O ṣe iṣẹ igbala rẹ, niwọn igba ti O si ti fi Ẹjẹ Oun 
Tikaralarẹ ra a, o ti di Tirẹ. Oun ni Oluwa ati Alakoso rẹ. Ijọ n fi gbogbo ogo fun Un, Oun ko si ni ba ẹnikẹni pin 
ninu ogo naa. Ko si poopu kankan pẹlu Rẹ. Ko si olori bisọọbu kankan pẹlu Rẹ. Maria, iya Rẹ nipa ti ago-ara 
ko wà pẹlu Rẹ. Ki i sọrọ tan ki O wa kọju si Baba kan, nitori Oun ni Baba . Ki I si n yiju si Ẹmi Mimọ kan lati 
paṣẹ fun, nitori Oun ni Ọlọrun, Ẹmi Ainipẹkun, Iye Rẹ ni o si n ṣàn Ti o si n sọ kulu-kulu ninu Ijọ, Ti o si n fun 
un ni Iye, lai si Jesu ki yoo si Iye. Ti Oluwa ni Igbala.

Ko si ẹnikẹni pẹlu Rẹ nigba ti O la ina ibinu Ọlọrun ti o gbona girigiri ti o si ni ẹru kọja. Ki I ṣe ẹlomiiran, 
bikoṣẹ OUN Ti a kan mọ agbelubu Ti o si ta Ẹjẹ Rẹ silẹ. Oun ni Olupilẹṣẹ ati Alaṣepe Igbagbọ wa. Oun ni 
Alfa ati Omega Igbala wa. Oun ni a fàwá fun gegẹ bi aya afẹsọna Rẹ, ki i ṣe ẹlomiiran. A ki i ṣe ohun-ini fun 
ijọ. Ohun-ini Rẹ ni wa. Ofin ati aṣẹ ni Ọrọ Rẹ. Ẹkọ-odi, ẹkọ adamọ, ofin-àgbélẹ̀rọ-ijọ agbegbe kan ati ofin ijọ 
lapapọ kò ni ipa lori wa. Bẹẹ ni, Jesu NIKAN ni O n rin láàárín awọn ijọ.Ọlọrun ninu rẹ̀ nikan ni o n fẹ́, Ti o si n 
mu ifẹ inu rere Rẹ ṣẹ. Ma ṣe gbagbe eleyi laelae. Ọna kanṣoṣo ti o fi lee jẹ ti Ọlọrun, ti Ọlọrun si lee jẹ tirẹ- ni 
nipasẹ JESU, ani JESU NIKAN.

Bayi ni O duro pẹlu awọn irawọ meje ni Ọwọ Ọtun Rẹ. Ọwọ Ọtun tabi Apa Ọtun duro fun agbara ati aṣẹ 
Ọlọrun. Orin Dafidi 44:3,

“Nitori ti wọn ko ni ilẹ naa nipa ida ara wọn, bẹẹ ni ki i ṣe ipá wọn ni o gba wọn; bikoṣe Ọwọ 
Ọtun Rẹ ati Apa Rẹ ati Imọlẹ oju Rẹ, Nitori ti Iwọ ni ifẹ rere si wọn.”

Ni Ọwọ Ọtun agbara nì ni awọn irawọ meje wa, gẹgẹ bi Ifihan 1:20 ti wi, awọn wọnyi ni awọn ojiṣẹ-
Ohun-Ọlọrun si awọn Igba Ijọ meje. Eyi fihan wi pe ojulowo agbara ati aṣẹ Ọlọrun ti ojiṣẹ-Ohun-Ọlọrun si 
Igba Ijọ kọọkan lẹyin. Wọn n jade lọ pẹlu Ọrọ Ọlọrun ninu agbara ati Ina Ẹmi Mimọ. Irawọ ni wọn nitori wi pe 
wọn n gba Imọle tan ni. Imọlẹ Tirẹ ni wọn n gba a tan. Wọn ko ni imọlẹ ti ara wọn. Wọn ki i tan ina ti ara wọn 
ki awọn eniyan lee rin ninu imọlẹ tiwọn, Aisaya 50:11. Oru ni akoko yii nitori oru ni irawọ ma a n jade. Oru 
okunkun ẹṣẹ ni, nitori gbogbo eniyan (ani gbogbo aye) ni o ti dẹṣẹ ti wọn si n fi igba gbogbo kuna Ogo 
Ọlọrun, Roomu 3:23.

Awọn ojiṣẹ-Ohun-Ọlọrun meje wọnyi n sọ Ọlọrun di mímọ̀ fun awọn eniyan. Ẹni ti o ba gba wọn gbọ ti 
gba Ẹni Ti o ran wọn gbọ. Johanu 13:20. Wọn n sọrọ wọn si n ṣiṣẹ pẹlu aṣẹ Rẹ. O n kin wọn lẹyin pẹlu 
gbogbo agbara Ẹni Ti Ọlọrun I ṣe. Matiu 28: 18-20,

“Jesu si wa, O si sọ fun wọn, wi pe, GBOGBO AGBARA ni Ọrun ati ni aye ni a fi fun Mi.

Nitori naa, ẹ lọ, ẹ maa kọ orilẹ-ede gbogbo, ki ẹ si maa baptisi wọn ni Orukọ Baba, ati ni ti 
Ọmọ, ati ni ti Ẹmi Mimọ:

ki ẹ maa kọ wọn lati maa kiyesi ohunkohun ti Mo ti pa ni aṣẹ fun yin: ẹ si kiyesi i, EMI WA 
PẸLU YIN NIGBA GBOGBO, titi o fi de opin aye (opin awọn Igba Ijọ).“

Awọn ni wọnyi ti wọn kun fun Ẹmi-Mimọ ati igbagbọ, ti Ina Ọlọrun n fun wọn ni itara, ti wọn si n gbe 
ọpagun Ọrọ Otitọ naa soke, ti Oun naa si duro lati ṣe atilẹyim wọn. Wo o, ko si onigbagbọ igba-ku-igba ti o ni 
lati sọkun ninu ọkan rẹ pe, “Aaa, inu mi i ba dun bi mo ba wa laye ni Igba IjọKin-in-ni, nigba ti a kọ́kọ́ ran awọn 
apọsteli jade”. RARA O, ko si idi lati boju wo ẹyin. WOKE! Ṣaa wo Ẹni naa Ti n rin bayi láàárín ijọ ni gbogbo 
Igba Ijọ. Wo O, Ẹni naa Ti n ṣe ọkan naa lana, loni ati titi ayeraye; Ẹni Ti ki i yipada yala ninu ohun ti O jẹ, tabi 
ninu awọn ọna Rẹ. Ni ibi ti eniyan meji tabi mẹta ba ko ara jọ ni Orukọ Rẹ, O wa láàárín wọn. Ko si wa nibẹ 
gẹgẹ bi oluworan Ti o dagunla tabi bi angẹli akọwe; ṣugbọn O duro láàárín wọn O si n fi Ẹni Ti o jẹ gan an 
han, ani Iye ati Olu-pa-Iye-mọ ati Olufi-ẹbun rere gbogbo fun ijọ. Halleluyah!

“Ẹni Ti n rin láàárín ọpa fitila wura meje.” Awọn ọrọ wọnyi kun fun itumọn pupọ nigba ti a ba wo wọn ninu 
Imọlẹ Ọrọ Ọlọrun Ti o ṣe apejuwe Rẹ gẹgẹ bi, “Kristi, Ẹni Ti i ṣe Iye wa”. Nitori ni tootọ, Kristi ni Iye Ijọ. Ijọ ko 
ni Iye miiran. Lai si Kristi, ijọ jẹ ẹgbẹ ẹlẹsin lasan, ẹgbẹ aye kan lasan, agbarijọ awọn eniyan, ti ko ni itumọ 
kankan rara ni. Gẹgẹ bi òkú ti a wọ ni aṣọ, ti a fi wura ṣe ni ọsọ ṣe jẹ òkú sibẹsibẹ, bẹẹ naa ni ijọ ri. Ohun 
iyowu  ti  abayọri  awọn  eto  rẹ  ati  igbiyanju  daradara  rẹ  lee  jẹ,  lai  si  Kristi,  òkú  ni  sibẹ.  Ṣugbọn  pẹlu  Kristi

láàárín rẹ,ti N fun un ni iwuri lati tẹsiwaju, oun yoo di “ara Rẹ, ẹkunrẹrẹ Ẹni Ti o kun ohun gbogbo ninu ohun 
gbogbo”, si iyalẹnu gbogbo eniyan. Ni wakati yii, O n rin láàárín ọpa fitila wura ti ijọ ikẹyin yii. Ohun ti O jẹ ni 
igba ti O n rin ninu ijọ akọkọ bẹẹ gẹgẹ ni O ri ni Igba Ijọ ikẹyin. Jesu Kristi, ỌKAN NAA LANA, ati LONI ati TITI 
AYERAYE.

“Ọpa fitila wura meje.” Ni Ẹkisodu 25:31, O sọ wi pe,

“Iwọ o si fi KIKI wura ṣe ọpa-fitila kan: IṢẸ LÍLÙ ni a o fi ṣe ọpa-fitila naa, ipilẹ rẹ, ọpa rẹ; 
ago rẹ, irudi rẹ, ati itanna rẹ, ọkan naa ni wọn o jẹ”.

Ijọ Tootọ Jesu Kristi, Iyawo naa, ni a fi we OGIDI wura. Òdodo rẹ jẹ Ti Kristi. Awọn iwa-ikayẹ rẹ jẹ awọn 
iwa-ikayẹ Ologo Kristi TIKALARA RẸ. Ami-idani-mọ rẹ, ninu Rẹ ni o wa. Ohun ti Kristi jẹ ni Iyawo Kristi ni lati 
tàn bi imọlẹ. Ohun ti Kristi ní ni iyawo ni lati fi han fun aye ri. Ko sì sí aleebu kankan ninu rẹ. O kun fun ogo 
tinútòde. Lati ibẹrẹ de opin, o jẹ iṣẹ Oluwa rẹ, gbogbo iṣẹ Rẹ ni o si jẹ pipe. Ni tootọ, ninu Iyawo Kristi ni a fi 
ẹkunrẹrẹ aṣepe ọgbọn ati ipinu Ainipẹkun Ọlọrun pamọ si, ti a si tun fi han fun araye ri. Bawo ni a ti ṣe lee ri 
idi abajọ rẹ? Bawo ni a ṣe lee ni oye rẹ? Bi o tilẹ jẹ wi pe eyi ko ṣeiṣe, a lee fi igbagbọ gba a, nitori Ọlọrun Ti 
sọ bẹẹ.

Ki i ṣe wi pe ọpa fitila yii jẹ wura nikan, ti wura ti a LÙ ni. Ọwọ ni a fi ṣe Iyawo yii pẹlu wura ti a lu ni 
ibamu pẹlu eto-iṣẹda rẹ ti a ṣe lati ọwọ Ẹmi-Mimọ. Lẹyin Oluwa ati Olukọni rẹ, Jesu Kristi, njẹ awọn eniyan 
kan ha wa ti a lù, ti a si fọ̀ mọ́ bi Aya Jesu Kristi bi? Dajudaju, o njẹ iya ti Kristi ti ṣẹ́kù silẹ fun un lati jẹ. A n fi 
agbara gba ohun ini rẹ lọwọ rẹ. Ẹmi rẹ wa ninu ewu. A ka a si agutan fun pipa. A n pa a ni gbogbo ọjọ. O n 
jiya pupọ, ṣugbọn ninu gbogbo rẹ ko gbẹsan, bẹẹ ni ko si ṣe okunfa ijiya fun ẹlomiiran. Ẹni ti o yẹ lati jẹ 
amujadewa lati inu Ihinrere ni Iyawo Kristi daradara yii. Bi o tilẹ jẹ wi pe idẹ maa n kán pẹlu lílù, wura Ọlọrun 
yii lẹ̀ lọwọ, a si lee lu u, wura Oluwa yii, yoo fi ara da iya fun Oluwa rẹ lai sorikọ, lai wi pe o banujẹ, lai jẹ wi pe 
o parun, ṣugbọn awọn idanwo ati idẹwo aye yii yoo sọ ọ di ohun ẹlẹwa ati ayọ ayeraye.

KRISTI YIN AWỌN TIRẸ

Iwe Ifihan 2:2,3,

“Emi mọn iṣẹ rẹ, ati laalaa rẹ ati ifarada rẹ ati bi ara rẹ ko ti gba awọn ẹni buburu: ati bi iwọ 
si ti dan awọn ti n pe ara wọn ni apọsteli, ti wọn ki si i ṣe bẹẹ wo, ti iwọ si ri pe eleke ni wọn;

Ti iwọ si farada ìyà, ati nitori Orukọ Mi ti o si rọju, ti aarẹ kò si mu ọ.“

Bi Olugbala ṣe n yin awọn ọmọ Rẹ, ti O si n gbe oṣuba fun wọn ti dara pupọpupọ to! Ni ẹkunrẹrẹ ni O n 
ṣe akiyesi awọn ihuwasi ati iṣesi daradara wọn ninu awọn ohun ti o jẹ ti Ọlọrun. O mọn wi pe ailera 
waláàárín wọn, ṣugbọn ni akoko yii Ko i ti i ba a wi. Njẹ bi Oluwa wa ṣe maa n ṣe kọ ni yii bi? O mọn bi a ti n 
fun ni ní iwuri ninu awọn ohun ti o tọ ati lati danilẹkun ninu ohun ti kò tọ́. Gbogbo wa ni lee ri ẹkọ daradara kọ 
nihin nipa bi a ṣe n dari ijọ ati ẹbi wa. Siwaju sii, gbogbo wa ni a lee kọ ẹkọ daradara wi pe ọna yii kan naa ni 
Ọlọrun n gba ba wa lò gẹgẹ bi ẹni kọọkan. Iwọ eniyan mimọ Ọlọrun, maṣe rẹwẹsi laelae, nitori Ọlọrun kún 
fun oore-ọfẹ ju ki O gbagbe awọn laalaa ifẹ rẹ lọ. Ohunkohun ti a ba ṣe, bi o tilẹ jẹ fifi ife omi tutu kan 
funẹnikan ni, o ni ere ati ibukun lati ọdọ Oluwa.

“Mo mọn iṣẹ rẹ, laalaa rẹ, ati suuru rẹ,” Bi o ti n rin láàárín ijọ Rẹ, O mọn ipọnju awọn eniyan Rẹ, O si 
bikita fun wọn. Gẹgẹ bi O ti ri ni igba igbekun ni Ijipiti ti O gbọ igbe wọn, Oun Ẹni Ti ki i yipada ṣi n gbọ igbe 
awọn ẹni ti a n nilara gẹgẹ bi O ti n rin láàárín wọn. Ọrọ ti a n pe ni, laalaa, yii duro fun aarẹ-ara nitori ininilara. 
Ki i ṣe wi pe awọn eniyan Ọlọrun n ṣe laalaa ifẹ fun Un nikan ni, ṣugbọn wọn n jiya fun Un pẹlu ayọ. Wọn n 
ru ajaga wọn pẹlu suuru. Igba Ijọ Akọkọ jiya inunibini gidigidi. Wọn ni lati ṣiṣe kankara lati waasu Ihinrere ati 
lati tan Imọlẹ Otitọ. Ipe giga aye wọn ti o ga julọ ni lati ṣiṣẹ fun Oluwa; nigba ti ireti wọn ninu aye ba si ṣakii, 
wọn a ṣe suuru, wọn a si fi ohun gbogbo le Ẹni Ti o ṣe ileri èrè ti o wa titi lae ni Ọrun fun awọn ohun ti wọn ti 
jọ̀wọ́ silẹ fun Un ni aye.

Mo ro wi pe o yẹ ki a da ẹnu duro nihin ki a si sọrọ ni ori ero wi pe lati igba laelae ni awọn eniyan aye ti 
ma n ṣe inunibini si awọn eniyan Ọlọrun, ati wi pe eyi yoo si maa ri bẹẹ titi. O mọ̀n wi pe Jẹnẹsisi ni Iwe 
ipilẹṣẹ ohun gbogbo, ohun gbogbo ti o ri ti o bẹrẹ ninu Rẹ yoo tẹsiwaju titi de inu Iwe Ifihan, ko si lee yipada 
laelae. Nibẹ ni a ti ri i ti Kaini ṣe inunibini si Abeli nitori wi pe onitọhun wu Ọlọrun. A tun ri apẹẹrẹ yii ni pipe 
ninu ọmọkunrin Abrahamu nipa ti ara, ani Iṣmaẹli ti o yọ ọmọ ileri naa, Isaki, lẹnu, ti o si ba a jà. Bẹẹ tun ni 
Esau, ẹni ti o korira Jakọbu, ti i ba si pa a, bi ko ba ṣe wi pe Ọlọrun gbeja Jakọbu ni. Ninu Majẹmu Titun, a ri 
Judasi ti o fi Jesu han, a si ri awọn olori ẹsin ìgbà ọgọrun ọdun Kin-in-nilẹyin iku ati ajinde Oluwa wa, ti wọn 
gbiyanju lati pa awọn onigbagbọ akọkọ run. Awọn ọmọ aye yii, ti ẹmi eṣu n dari korira awọn ọmọ Ọlọrun ti 
Ẹmi Ọlọrun n dari.

Ko si bi Kristani ṣe lee jẹ olootọ ati olododo niwaju eniyan to, kò sì sí bí o se lee maa fi inu rere han si

aladugbo rẹ to, ti o jẹ wi pe iwa rere nikan ni o n fi gbogbo igba hu, lọgan ti o ba ti jẹwọ Kristi gẹge bi 
Olugbala, ti o si jẹwọ pe oun gbagbọ ninu iṣẹ ẹbun Ẹmi-Mimọ bi ifede-ajeji fọ, isọtẹlẹ, iwosan ati awọn iṣẹ 
iyanu, ni wọn yoo bu ẹnu atẹ lu u. Ẹmi aye yii korira Ẹmi Ọlọrun, nitori wi pe ko si lee bori Ẹmi Oluwa, o ma n 
gbiyanju lati pa awọn ti Ẹmi Otitọ naa n gbe inu wọn run.

Awọn ipọnju ati idanwo ki i ṣe ajeji si igbe si igbe aye kristiani, adanida ati omi ti a fi ro ọkà igbesi aye 
wọn ni. Ohun kan pere ni kristiani lee ṣe nipa wọn, nnkan naa si ni wi pe ki o fi ohun gbogbo le ọwọ Ọlọrun, 
lai da ẹnikẹni lejọ, ki o si fi gbogbo abayọri rẹ ati idajọ ikẹyin rẹ silẹ fun Ọlọrun.

“Iwọ ko lee farada awọn ẹni ibi, iwọ si ti wadi awọn ti wọn pe ara wọn ni apọsteli, ṣugbọn ti wọn ki i ṣe 
bẹẹ iwọ si ti ri i wi pe opurọ ni wọn.” Awọn ara Efesu wọnyi gbagbọ wi pe awọn eniyan Ọlọrun ni lati jẹ mímọ́, 
Gẹgẹ bi ẹsẹ yii ti sọ, wọn gbe awọn igbesẹ lati ri i wi pe abawọn ẹsẹ ko wọ inu ijọ. Dajudaju, lai ṣe iye-meji, 
kikọ-Igbagbọ-naa-silẹ ti bẹrẹ. Ẹṣẹ ti wọ inu ijọ. Ṣugbọn wọn ṣe igbọran si ọrọ Pọọlu nigba ti o wi fun wọn wi 
pe ki wọn léẹni ibi naa jade kuro láàárín wọn. Gedegbe ni wọn ya ara wọn sọtọ kuro ninu nnkan aye. Wọn ti 
jade kuro ninu aye, wọn ko si gba ki aye pada wọ aarin wọn mọ́ nisisinyi. Wọn ko ni fi ara da ẹsẹ láàárín ijọ. 
Iwa mimọ ki i ṣe ọrọ ẹnu laasan láàárín wọn tabi ọrọ aṣa lasan, ọna ti wọn fi n gbe igbesi aye wọn ni.

“Iwọ ti dan awọn ti wọn pe ara wọn ni apọsteliwo - iwọ si ri i pe opurọ ni wọn.” Haa, gbolohun yii sọ oju 
abẹ ni ìkó. “Iwọ ti dan awọn ti wọn pe ara wọn ni apọsteli wo.” Njẹ ìyajú kọ ni yẹn? Iru aṣẹ wo ni awọn eniyan 
naa ní lati dan awọn ti wọn pe ara wọn ni apọsteli wo? Bawo ni wọn si ṣe dan wọn wo? Aaa, eyi ma dara o. 
Bi wọn ṣe dan wọn wo ni yii ni Galatia 1:8,

“Ṣugbọn bi awa tabi angẹli kan lati Ọrun ba waasu Ihinrere miiran yatọ si eyi ti awa ti waasu 
(ṣaaju), jẹ ki ẹni naa di ẹni ifibu.”

Awọn apọsteli ni wọn kọkọ waasu Ọrọ Ọlọrun àtilẹ̀bá naa fun awọn eniyan naa. Ọrọ Ọlọrun àtilẹ̀bá naa 
ko lee yipada, ani kiun ninu Rẹ ko lee yipada. Pọọlu mọn wi pe Ọlọrun ni O ba oun sọrọ, nitori naa, o wi pe, 
“Bi emi tikalara mi ba wa ti mo si gbiyanju lati fun yin ni iṣipaya miiran, tabi ti mo gbiyanju lati yi diẹ pada ninu 
ogidi Ọrọ Ọlọrun Ti mo ti waasu ni iṣaaju, jẹ ki n di ẹni ifibu.” Ṣe o ri i, Poọlu mọn wi pe iṣipaya akọkọ ni jẹ 
Otitọ.Ọlọrun ko si lee fun un ni iṣipaya kan ni akọkọ, ki O tun fun ni iṣipaya keji ti o yatọ si ti akọkọ. Bi O ba ṣe 
bẹẹ, O n yi ọkan Rẹ pada ni yii. O lee fun ni ní iṣipaya kan, nigba ti o ba si ṣe ki O fi kun Un gẹgẹ bi O ti ṣe 
ninu Ọgba Idẹni nigba ti O ṣe ileri Iru-ọmọ fun obinrin naa, nigba ti o si yá, O sọ wi pe Iru-ọmọ naa yoo ti 
ipasẹ Abrahamu wa, nigba ti o tun pẹ die si i O tun sọ wi pe lati idile Dafidi, ti i ṣe ẹjẹ kan naa pẹlu Abrahamu 
ni Ọmọ naa yoo ti wa. Ṣugbọn iṣipaya kan naa ni. Ọlọrun fi imọ kun imọ lori ifihan yii ni ki awọn eniyan ba lee 
loye rẹ ki wọn si gba A gbọ. Ṣugbọn Ọrọ Ọlọrunko lee yipada. Iru-Ọmọ obinrin naa wá gẹgẹ bi iṣipaya naa ti 
wi gelẹ. Alleluya. Ẹ wo ohun ti awọn apọsteli eke wọnni n ṣe. Wọn n waasu iṣipaya ti ara wọn. Ṣugbọn awọn 
ara Efesu wọnyi mọn Ọrọ Ọlọrun gẹge bi Pọọlu ti fi wọn kọ wọn. Wọn kun fun Ẹmi Mimọ nipa igbọwọle-ni 
Pọọlu. Wọn wo awọn apọsteli eke wọnyi loju taara wọn wi pe, “Ẹ ko sọ ohun ti Pọọlu sọ, nitori naa eke ni 
yin.” Aaa, eyi mu inu mi dun gidgidi. Ẹ pada si inu Ọrọ Ọlọrun! Ki i ṣe iwọ bi ẹnikan gan an ni o n wadi 
apọsteli, ati wolii,ati olukọni, ỌRỌ ỌLỌRUN NI O N WADI WỌN. Ọjọ kan n bọ nigba ti a o ran wolii kan si 
Igba Ijọ Laodekia, iwọ o si mọn bọya oun ni ẹni naa ti Ọlọrun ran ni tootọ tabi bẹẹ kọ. Bẹẹ ni, iwọ yoo mọn ọ. 
Nitori bi ó ba jẹ ti Ọlọrun YOO WAASU ỌRỌ NAA GẸLE, GẸGẸ BI ỌLỌRUN TI FI I FUN PỌỌLU. KO NI 
YẸSẸ KIUN KURO NINU ỌRỌ NAA FUN IṢẸJU AKAN. Ni Igba Ijọ ti o kẹyin nì, nigba ti ọpọlọpọ wolii eke yoo 
fi ara han, kiyesi i bi wọn yoo ṣe maa sọ fun ọ lemọlemọ wi pe, bi iwọ ko ba gba awọn tabi ohun ti wọn n sọ 
gbọ iwọ yoo ṣegbe; ṣugbọn nigba ti WOLII ỌJỌ IKẸYIN naa ba fi ara han, bi o ba jẹ wi pe wolii naa ni ní 
tootọ, yoo maa kigbe wi pe, “Ẹ pada si inu Ọrọ Ọlọrun, bi bẹẹ kọ, ẹ o ṣegbe.” Ẹkọ rẹ ko ni duro le ori iṣipaya 
tabi itumọ ikọkọ bikoṣe le ori Ọrọ Ọlọrun. Amin. Bẹẹni ki o ri.

Awọn apọsteli eke wọnyi ni awọn ikooko apanijẹ ti Pọọlu sọrọ nipa wọn. O ni, “Lọgan ti mo ba ti lọ, wọn 
yoo wa, wọn yoo si gbiyanju lati sọ wi pe awọn pẹlu ní iṣipaya kan naa, ṣugbọn erongba wọn ki i ṣe lati ran ọ 
lọwọ, bikoṣe lati pa ọ run.” Iṣe Apọsteli 20:27-32,

“Nitori ti emi ko fa sẹyin lati sọ gbogbo ipinnu Ọlọrun fun yin.

Ẹ kiyesi ara yin, ati si gbogbo agbo ti Ẹmi Mimọ ti fi yin ṣe alabojuto rẹ, lati maa tọju ijọ 
Ọlọrun, ti O ti fi Ẹjẹ Ara Rẹ rà.

Nitori ti emi mọn pe, lẹyin lilọ mi, ikooko buburu yoo wọ aarin yin, ni aida agbo si.

Ati láàárín ẹyin tikalarayin ni awọn eniyan yoo dide, ti wọn o ma sọrọ òdì (ọrọ ati ero ti ara 
wọn, ki i ṣe ti Ọlọrun), lati fa awọn ọmọ-ẹyin sẹyin wọn.

Nitori naa ẹ maa ṣọra, ki e si maa ranti pe, fun ọdun mẹta, emi ko dẹkun ati maa fi omije 
kilọ fun olukuluku yin ni ọsan ati ni oru.

Njẹ nisisinyi, ara, mo fi yin le Ọlọrun lọwọ ati Ọrọ oore-ọfẹ Rẹ, Ti o lee gbe yin duro, Ti o si 
lee fun yin ni ìní láàárín gbogbo awọn ti a sọ di mimọ.“

Johanu paapa mọn nipa wọn nitori ninu Johanu Kin-in-ni 4:1, o wi pe

“... awọn wolii eke pupọ ti jade lọ (lọwọlọwọ) sinu aye.”

Ẹmi aṣodi-si-Kristi ni ti n yọ́ kẹle-kẹlẹ wọ inu ijọ lati ṣẹgun rẹ lai naani aabo rẹ ati lai jẹ wi pe ijọ fura, o si 
n ṣe eyi nipa titako Ọrọ Ọlọrun. Nihin yii ní gbogbo rẹ ti bẹrẹ. Nihin níIgba Ijọ akọkọ ni wọn ti bẹrẹ si ṣẹ́ Ọrọ 
Ọlọrun, wọn si n fi adabọwọ gbe ẹkọ-adamọ ati ọgbọn eniyan lasan kalẹ fun ara wọn dipo Ọrọ Ọlọrun. Eyi jẹ 
iṣodi-si-Kristi, nitori Jesu ni Ọrọ Ọlọrun. Lati jẹ aṣodi-si-Ọrọ Ọlọrun ni lati jẹ aṣodi-si-Jesu. Lati jẹ aṣodi-si-
Ọrọ Ọlọrun ni lati jẹ aṣodi-si-Kristi, nitori wi pe ỌKAN naa ni Ẹmi Ọlọrun ati Ọrọ Ọlọrun jẹ. Bi o ba jẹ aṣodi-
si-Ọrọ Ọlọrun, iwọ ni lati jẹ aṣodi-siKristi. BI EYI BA SI BẸRẸ NI IJỌ AKỌKỌ, O NI LATI DAGBA TITI DI OPIN 
IGBA, NIGBA TI YOO WA TẸ-GABA. Oye eyi yoo ye ọ daadaa bi a ti n lọ ninu ẹkọ gbogbo awọn Igba Ijọ. Ẹmi 
yii bẹrẹ jẹjẹ bi ọmọ tuntun ni Igba Ijọ Efesu o si n dagba ni Igba Ijọ kọọkan titi di igba ti ilana iṣodi-si-Ọrọ 
Ọlọrun ati iṣodi-si-Kristi fi gba iṣakoso patapata, titi ti awọn apọsteli eke ti ijọ eke fi fi aake kọri wi pe a ni lati 
tu ú danu pe Ọrọ Ọlọrun kò ni aṣiṣe tabi ikuna.

Wayi o, ó rọrùn gbaa lati ni ero ti o kuna nipa koko ọrọ ti a n sọ lọwọlọwọ yii nitori ọna ti o le ti mo fi n sọ 
ọ. Ni eti rẹ, o ṣeeṣe ki o jọ wi pe ẹmi aṣodi-si Ọrọ Ọlọrun ati ẹmi aṣodi-si-Kristi yii jẹ kíkọ Ọrọ Ọlọrun silẹ 
patapata, ani sísé Bibeli, ti o wa jasi sísẹ́ Ọrọ Ọlọrun patapata. Rara o, ko ri bẹẹ. Ohun ti o jẹ ni a ri ninu 
Ifihan 22:18,19,

“Emi n jẹri fun olukuluku ẹni ti o gbọ Ọrọ isọtẹlẹ Iwe yii pe, Bi ẹnikẹni ba fi kun wọn, Ọlọrun 
yoo fi kun awọn arun ti a kọ sinu Iwe yii fun un.

Bi ẹnikẹni ba si mu kuro ninu Ọrọ Iwe isọtẹle yii, Ọlọrun yoo si mu ipa tirẹ kuro ninu Iwe 
Iye, ati kuro ninu Ilu Mimọ ni, ati kuro ninu awọn ohun ti a kọ sinu Iwe yii.“

Ohun ti mo n sọ ni yíyí ẹyọ ọrọ KAN pada nipa yíyọ kuro tabi fifi kun Un. Ọgbọn arekereke akọkọ ti Satani 
lo ninu Ọgba Idẹnini yii. O ṣaa fi eyọ ọrọ kekere kan lasan kun ohun ti Ọlọrun ti sọ ni. Eleyi ni ko jẹ ki ọrọ naa 
jẹ Ọrọ Ọlọrun mọ. O mu iku ati iparun wa. Ati ni Ijọ Efesu, bẹẹ gẹlẹ ni o ri. Ẹyọ ọrọ kan ni wọn fi kun Ọrọ 
Ọlọrun, ẹyọ Ọrọ kan pere ni wọn mu kuro ninu Rẹ, ẹmi aṣodi-si-Ọrọ Ọlọrun, ẹmi aṣodi-si-Kristi si bẹrẹ si i 
gberu.

Njẹ o ye ọ bayi? Awọn ibeji naa tun ni yẹn lẹẹkan si i. Awọn igi meji naa tun ni yẹn, wọn n dagba ni ẹgbẹ 
ara wọn lori ile kan naa, ti wọn n jumọ lo ọra-ilẹ kan naa, wọn n mu omi-ojo kan naa, ti wọn si n jẹ anfaani 
oorun kan naa. Ṣugbọn, Ọ̀TỌ̀Ọ̀TỌ̀ ni iru ti wọn ti wa. Ọkan ninu awọn igi naa GBA ỌRỌ ỌLỌRUN gẹlẹ 
GBỌ bi Ọlọrun ti fi I fun ni, o ni fẹ Rẹ, o si n ṣe igbọran si Ọrọ naa. Igi keji wa lati inu iru ti o lodi si Ọrọ 
Ọlọrun, o si maa n yi eyi ti o wu u ninu Ọrọ Ọlọrun pada. O maa n fi ẹkọ kẹkọ ati ẹkọ-adamọ ti ara rẹ rọpo 
Ọrọ Ọlọrun Otitọ Ti O wa laaye naa, gẹgẹ bi Kaini, ẹni ti o pa Abẹli ni igbẹyin-gbẹyin ti ṣe. Ṣugbọn, agbo 
kekere, maṣe bẹru. Duro ti Ọrọ Ọlọrun. Fi Ọrọ Ọlọrun naa si aarin iwọ ati Eṣu. Eefa ko ṣe eyi o si kuna. 
Nigba kugba ti ijọ ba si rẹ oṣuwọn Ọrọ Ọlọrun silẹ yoo subu sinu ọgbun okunkun Satani ni.

“Iwọ ti fi ara da ìyà, o ti ni suuru, ati nitori Orukọ Mi iwọ ti ṣe laalaa aarẹ ko si mu ọ.” Eyi fẹrẹ ẹ jẹ ohun 
kan naa ti a sọ ni ẹsẹ keji. Ṣugbọn ninu ẹsẹ keji, iṣẹ́ naa, laalaa ati suuru wọn waye nipa ṣíṣe ẹ̀ṣọ́ lori Ọrọ 
Ọlọrun mimọ eyi ti a fi le wọn lọwọ. Wọn lé awọn ọta jinna réré kuro ni sakaani ara wọn. Ohun amuyangan ni 
wọn jẹ fun Pọọlu. Ṣugbọn ninu ẹsẹ ti a ka tan yii, inunibini, idanwo ati suuru wọn jẹ nitori Orukọ Olubukun 
naa, Jesu.

O mọn wi pe ohun ti o sẹlẹ yii ko ṣe ajeji rara, nitori Ọrọ Ọlọrun ati Orukọ Jesu ni O n jẹ ki ọta ṣígun ti 
wa bi ẹ̀kún omi. Ọrọ Ọlọrun alagbara yii, Eyi Ti o fi ara han nipa iṣẹ-iwosan, iṣẹ-ami, iṣẹ-àrà ati awọn 
ifarahan miiran ni o jẹ ki awọn Farisi fi igbe ta wi pe awọn n fẹ ki a pa awọn Kristiani tootọ.Bẹẹni loni, Orukọ 
naa ti awọn Juu korira, ti wọn si kẹgan, ni awọn ọ̀làjú aye n fi I tayin bi o ṣe n pa wọn lẹrin iyàngì lati ro wi pe 
awọn eniyan kan lee ya oponu to bẹẹ gẹẹ lati gbagbọ ninu ọkunrin kan Ti o ku, Ti o tun jinde, Ti o si joko 
nisisinyi ni Ọ̀run. Nihin ni a ri awọn oninunibini ẹlẹsin, ani awọn Juu, ti n fi Jesu gẹgun, Ẹni Ti o jẹ Mesaya eke 
ni oju ti wọn. Awọn miiran si wa ti wọn n fi wọn rẹrin ẹlẹya, ti wọn si n fi keeta gan Orukọ naa gẹgẹ bi orukọ 
tuntun kan, Ẹni ti ko tilẹ I ṣe Ọlọrun loju tiwọn rara.

Nihin ni ohun miiran tun wa ti o bẹrẹ ni Igba Ijọ yii ti yoo si tẹsiwaju ninu gbogbo awọn Igba Ijọ, ti yoo maa 
jinlẹ, ti yoo si maa buru si i. Ohunnaa ni wi pe, awọn eniyan kan n kọ Aṣẹ́ Orukọ naa silẹ. Ki i ṣe awọn ará ni 
Ijọ Ọlọrun tootọ ti n bẹ ni Efesu ni wọn n dán iru eyi wo. Rara o. Awọn apọsteli eke ni. Awọn eniyan aye ni, ti 
wọn n gbiyanju lati wọ inu ijọ ati lati sọ awọn onigbagbọ di ẹni idibajẹ. Awọn ara Efesu mọn Orukọ naa, wọn 
si ni ifẹ Rẹ. Ranti ibẹrẹ Ijọ Efesu. Awọn ẹgbẹ kekere kan ti n sọna fun bibọ Messaya gbọ́  wi pe wolii kan ti o

pe ara rẹ ni akede-bíbọ̀ Mesaya ti fi ara han ninu aṣalẹ Palẹsitini, o si n se itẹbọmi fun awọn eniyan fun 
ironupiwada ẹṣẹ. Awọn wọnyi si jọwọ ara wọn fun iribọmi Johanu, ṣugbọn nigba ti Pọọlu de ọdọ wọn, o fi ye 
wọn wi pe wolii ọ̀hùn ti kú, ati wi pe Jesu ti wá, O si ti wa ṣe aṣepe iṣẹ aye Rẹ nipa fifi ara Rẹ rubọ fun ẹṣẹ. 
Ati wi pe, BAYI, Ẹmi Mimọ ti de, Yoo si wọ inu gbogbo awọn ti o gba Jesu Mesaya naa gbọ nitootọ Yoo si kun 
wọn. Nigba ti wọn gbọ eyi, A BAPTISTI WỌN NI ORUKỌ JESU OLUWA, nigba ti Pọọlu si ti gbe ọwọ le wọn 
lori, a kun gbogbo wọn pẹlu Ẹmi Mimọ. Wọn mọn ohun ti o jẹ lati ṣe igbọran si Ọrọ Ọlọrun, ani lati jọwọ ara 
wọn fun iribọmi ni Orukọ Rẹ (Oluwa Jesu Kristi) ati wi pe pẹlu igbọran yii, wọn mọn wi pe a o kun wọn pẹlu 
Ẹmi Mimọ. O ko lee yi awọn eniyan wọnyi ni ọkan pada. Wọn mọn Otitọ. Iṣe Apọsteli 19:1-7.

Wọn mọn agbara Orukọ naa. Wọn ri i wi pe Orukọ naa ni agbara to bẹẹ gẹẹ ti, ani, awọn aṣọ-ìnujú 
paapaa ti a mu kuro ni ara Pọọlu ti a si fi ranṣẹ ni Orukọ Jesu si awọn eniyan ti a n pọnloju, ní agbara lati tu 
awọn alaisan silẹ kuro lọwọ oriiṣiriiṣi arun, o si lee lé ẹmi eṣu jade. Orukọ yii fi iṣẹ-iyanu ologo han to bẹẹ 
gẹẹ ti awọn Juu ni Efesu ti ko gbagbọ rara fi gbiyanju lati fi Orukọ naa le ẹmi eṣu jade. Iṣe Apọsteli 19:11-17,

“Ọlọrun si ti ọwọ Pọọlu ṣe iṣe-ami akanṣe;

To bẹẹ ti a fi n mu ìdikùn ati aṣọ-inuju ara rẹ tọ awọn olokunrun lọ, arun si fi wọn silẹ, ati 
awọn ẹmi buburu si jade kuro lara wọn.

Ṣugbọn awọn Juu kan, alarinkiri, a-le-emi-eṣu-jade, dawọle e ni adabọwọ ara wọn, lati pe 
Orukọ Jesu Oluwa si awọn ti o ni ẹmi buburu, wi pe, Awa paṣẹ fun yin ni Orukọ Jesu ti Pọọlu n 
waasu.

Awọn meje kan si wà, ọmọ ẹnikan ti a n pe ni Skẹfa, Juu, ati olori kan ninu awọn alufaa, ti 
wọn ṣe bẹẹ.

Ẹmi buburu naa si dahun, o ni, Jesu emi mọn. Pọọlu emi mọn; ṣugbọn tani ẹyin?

Nigba ti ọkunrin ti ẹmi buburu wa lara rẹ si fo mọ wọn, o pakọ wọn, o bori wọn, bẹẹ ni wọn 
sa jade kuro ni ile naa ni ihoho ati ni ifarapa.

Ìhìn yii si di mímọ̀ fun gbogbo awọn Juu ati awọn Heleni pẹlu ti o ṣe atipo ni Efesu; ẹru si ba 
gbogbo wọn, a si gbe Orukọ Jesu Oluwa ga.“

Wọn mọn igbe-aye ododo tí awọn ọmọ-lẹyin Jesu (awọn Krisitiani) gbọdọ gbe, nitori ẹni iyoowu ti a ba n 
fi Orukọ Oluwa pe, gbọdọ kuro ninu ẹṣẹ. Ẹ jẹ mimọ, ẹyin iranṣẹ Oluwa. Iwọ ko gbọdọ jẹ́ Orukọ Oluwa 
Ọlọrun rẹ lasan. KRISITIANI ni awọn ara Efesu wọnyi. Wọn jẹ Orukọ kan, Orukọ naa si ni Kristi, Ẹni Ti n ṣe 
Ẹmi Ọlọrun ninu wọn, Orukọ yii si ni ọkan ninu Orukọ mẹta-akanpọ ti Oluwa wọn.

“.....Ati nitori Orukọ Mi, wọn ṣe laalaa, aarẹ ko si mu wọn.”

Awọn onigbagbọ wọnyi ko ṣe laalaa fun Pọọlu tabi ẹgbẹ ti o fi-eniyan-ṣe-adari-dipo-Ẹmi Mimọ. Wọn ko 
ni awọn eto ati awọn ile iṣẹ nlanla ti wọn fi n ko ọrọ̀ ati dukia iyebiye jọ. Wọn ṣiṣẹ́ fun Oluwa. Iranṣẹ Rẹ ni 
wọn, wọn ki i ṣe iwọfa ti ẹgbẹ awọn ti wọn ti fi-eniyan-ṣe-adari-ijọ-dipo-Ẹmi Mimọ. Wọn ki i lọ si ile-ijọsin ni 
ọjọ Aiku lati sọrọ nipa Orukọ naa ki wọn si gbagbe Rẹ ni iyoku ọ̀sẹ̀. Wọn ko fi ẹnu lasan sin Orukọ naa. Rara 
o. Igbe-aye wọn ni wọn fi fun Un.

Gbogbo ohun ti wọn ṣe, wọn ṣe e ni Orukọ naa. Ni Orukọ yii ni wọn ṣe ohun gbogbo. Ohun ti wọn ko ba 
le e ṣe ni Orukọ naa, wọn kọ̀ lati ṣe e. Awọn wọnyi jẹ awọn Krisitiani ti ipo wọn wa ni awọn Ọrun, ti igbesi aye 
wọn si n bẹ ninu Oluwa.

Ṣugbọn awọn ẹgbẹ ajara eke ti wọn fẹ dibajẹ Orukọ naa lúgọ bi ikooko ninu okunkun pẹlu ọkan ati ero ibi 
lati wọle ati lati pa Ijọ run. Ṣugbọn awọn eniyan mimọ duro tiiri si idanwo naa, wọn si pa Ọrọ Ọlọrun ati Orukọ 
naa mọ.

Ẹ̀SÙN TI ỌLỌRUN FI KAN IGBA IJỌ YII

Ifihan 2:4,

“Ṣugbọn, eyi ni Mo ri wi si ọ, pe, iwọ ti fi ifẹ rẹ iṣaaju silẹ.”

Lati ni oye ẹsẹ Bibeli yii o ni lati mọn wi pe Ẹmi Mimọ ko ba awọn Kristiani ti wọn kọkọ gbagbọ ni ipilẹṣẹ 
Ijọ Efesu nikan sọrọ. Gbogbo Igba Ijọ naa ti o wa fun bi ọgọfa ọdun ni Ọrọ naa ba wi. Gbogbo iran ti o wa ni 
asiko yii ni Ọrọ inu ẹsẹ yii ba wi. Awọn iṣẹ̀lẹ̀ atijọ a maa pada sẹlẹ loore koore, ko si ohun titun ni abẹ Ọrun. 
Ninu iran awọn ọmọ Israeli a ri i wi pe bi iná isọji ti n tan ti o si n jo ni iran kan, bẹẹ ni yoo jo ajorẹyin ni iran ti o 
tẹ lee. Ni iran kẹta, o ṣeeṣe ki ẹyin ina iṣoji naa maa rẹ diẹdiẹ, ṣugbọn ni iran kẹrin o tile lee maa si ogidi àmì



14Igba Ijọ Efesu

ina isọji naa mọ bi o ti wu ki o kere to. Nigba naa Ọlọrun yoo tún tún ina isọji naa da, gbogbo nnkan yoo si tun 
lọ, bi o ṣe ri ni akọkọ. Ohun ti o n sẹlẹ yii fi otitọ naa han wi pe Ọlọrun ko ni ọmọ-ọmọ. Gẹgẹ bi ko ṣe si otitọ 
ninu ẹkọ wi pe eniyan lee jogun ipo ati aṣẹ tí Jesu fi le Peteru lọwọ, bẹẹ ni ko si otitọ ninu wi pe ọmọ lee 
jogun igbala lati ọwọ awọn obi rẹ. Iru ẹkọ bayi ko si ninu Ọrọ Ọlọrun. Isọji maa n bẹrẹ pẹlu awọn onigbagbọ ti 
a tunbi nitootọ ti o ba di iran keji awọn eniyan ko ni jẹ Krisitiani mọ ṣugbọn wọn yoo bẹrẹ si jẹ orukọ ijọ-afi-
ẹkọ-adamọ-rọpo-Ọrọ Ọlọrun bi Onitẹbọmi, Mẹtọdisti (Eleto) ati bẹẹ bẹẹ lọ. Ni tootọ, ohun ti wọn jẹ gẹlẹ 
niyẹn. Wọn ki i ṣe Krisitiani. A ni lati bí ọ nipa ifẹỌlọrun, ki i ṣe nipa ifẹ eniyan,ki a to lee gba ọ la. Ṣugbọn 
awọn ara wọnyi nparapọ nipa ifẹ eniyan. N ko sọ wi pe ọkan awọn diẹ ninu wọn ko tọ́ pẹlu Ọlọrun. N ko fi 
igba kan sọ bẹẹ, ṣugbọn ina akọkọ naa ti kú, wọn ko jẹ ohun ti wọn jẹ lakọkọ mọ.

Ifẹ ọkan gbigbona lati tẹ́ Ọlọrun lọrun, itara lati mọn Ọrọ Rẹ, ipongbẹ lati dagba si i ninu Ẹmi, gbogbo rẹ 
bẹrẹ si i jo ajorẹyin. Dipo ki ifẹ Ọlọrun maa gbona girigiri lọkan ijọ naa, ifẹ yii ti bẹrẹ si i tutu diẹ diẹ, wọn si 
bẹrẹ si i tẹle ofin ati ọrọ eniyan diẹ diẹ dipo Ọrọ Ọlọrun. Ohun ti o ṣẹlẹ si awọn ara Efesu ni igba naa niyẹn. 
Wọn bẹrẹ si i tẹlẹ ọrọ eniyan diẹdiẹ. Ijọwọ ara ẹni patapata fun Ọlọrun bẹrẹ si i di ohun igbagbe, awọn eniyan 
naa ko si wa bikita pupọ fun ohun ti Ọlọrun ro nipa wọn mọ, nitori wọn ti bẹrẹ si i fi ọkan si ohun ti awọn 
eniyan aye n sọ nipa wọn. Iran keji ti o tẹle wọn dabi awọn ọmọ Israẹli. Wọn beere fun ọba lati lee dabi awọn 
orilẹ-ede iyoku. Nigba ti wọn ṣe eyi, wọn kọ Ọlọrunsilẹ. Ṣugbọn wọn ṣaa ṣe eyi laibikita. Eyi ni ohun ti ijọ ti n 
ṣe lati igba ti ijọ ti bẹrẹ. Nigba ti ijọ ba n ronu pupọ nipa bíbá aye rẹ́ dipo bíbá Ọlọrun rẹ́, ko wa ni i pẹ pupọ 
mọ́ ti iwọ yoo ri ti wọn yoo fi dẹkun awọn ohun ti wọn n ṣe tẹlẹ ri, ti wọn yoo bẹrẹ si i dawọle ohun ti wọn ko jẹ 
dá àbá ati ṣe ni ibẹrẹ. Wọn a yi ọna imura, ọna ihuwasi-ni, ati ìṣe wọn pada. Wọn a dẹra silẹ. Ohun ti 
“Efesu” tumọ si ni yii: ifàsẹ́hin-aifẹsẹmulẹ.

Bi isọji ati iku ṣe n rìn ní iṣiṣẹ n tẹle yii, ko i tii fi igba kan ri kuna.Ohun ti o ni lati ṣe lati ri eleyi ni ki o 
bojuwẹyin wo iṣẹ Ọlọrun ninu agbara ti Ẹmi Ọlọrun ti o kẹyin yii, nigba ti awọn ọkunrin ati obinrin mura gẹgẹ 
bi Kristiani, ti wọn lọ si ile-Ọlọrun, ti wọn gba adura agba-mọju, ti wọn si n waasu Ọrọ Ọlọrun ni oju-popo, ti 
oju awọn ifarahan Ẹmi Mimọ kò sitì wọn. Wọn fi awọn oku ijọ atijọ wọn silẹ, wọn si n jọsin ninu awọn ile tabi 
awọn àká ti a ti patì. Wọn ni ohun ti o daju lọwọ. Ṣugbọn ko pẹ pupọ nigba ti wọn bẹrẹ si i ni owo lati kọ ile-
ijọsin meremere. Wọn da ẹgbẹ akọrin silẹ dipo ki wọn maa funrara wọn kọrin si Ọlọrun. Wọn si da aṣọ 
ẹgbẹ-jọda fun awọn akọrin. Wọn kó ẹgbe jọ, wọn si bẹrẹ si i fi eniyan ṣe oludari rẹ. Wọn bẹrẹ si i ka iwe ti ko 
yẹ ki wọn kà. Wọn rẹ oṣuwọn Otitọ silẹ, awọn ewurẹ wọle, awọn ewurẹ si gba isakoso. Igbe ayọ ko si sii 
mọ. Ominira ninu Ẹmi di ohun atijọ. Wọn tẹsiwaju ninu iṣẹ isin lasan, ṣugbọn ina isọji ti kú, eeru rẹ dúdú 
nikan ni o kù.

Lẹẹkan, mo sọ wi pe Johanu mọn ohun ti o jẹ lati fẹran Ọlọrun. Apọsteli nla ni yoo ri i gbangba gbangba 
nigba ti ijọ bẹrẹ si i sọ ifẹ rẹ̀ akọkọ fun Ọlọrun nù. Ni Johanu Kin-in-ni. 5:3, O sọ wi pe,

“Nitori eyi ni ifẹỌlọrun, pe ki awa ki o pa ofin Rẹ (Ọrọ Rẹ) mọ.”

Iyapa diẹ kiun kuro ninu Ọrọ Ọlọrunjẹ iyapa kuro lọdọ Kristi. Awọn eniyan n sọ wi pe awọn fẹran Ọlọrun, 
wọn n lọ si ile-Ọlọrun, wọn tilẹ n pariwo, wọn n yọ, wọn n kọrin, wọn si n ni isọyigi-ara pupọpupọ. Ṣugbọn 
nigba ti wọn ba ṣe gbogbo eleyi tan, iwọ kiyesi i, ki o si wo o boya wọn o duro ninu ỌRỌ ỌLỌRUN, ki wọn 
maa rin, ki wọn si maa gbe inu Rẹ. Ohun yoowu ki wọn ṣe, bi wọn ko ba rìn ninu Ọrọ Ọlọrun, wọn lee sọ wi 
pe awọn fẹran Ọlọrun, ṣugbọn ẹri igbesi-aye wọn lodi si ijẹwọ wọn. Mo ro wi pe Johanu ri ọpọlọpọ eyi ki o to 
kú; ani awọn eniyan ti o sọ wi pe awọn fẹran Ọlọrun, ṣugbọn ti wọn ko ṣe igbọran si Ọrọ Rẹ. Huun-un, Ijọ 
Efesu, ohun kan n ṣẹlẹ si ọ. Ẹni kan n gbiyanju lati fi kun Ọrọ Ọlọrun tabi yọ kuro ninu Rẹ. Ṣugbọn wọn n ṣe 
e pẹlu arekereke to bẹẹ ti iwọ ko lee ri i. Iṣẹ wọn yii ko i ti tobi to bẹẹ gẹ ti iwọ yoo fi lee ri ni kedere. Bonkẹlẹ 
ni wọn ṣi n ṣe e, nipa ọna ero ati oye eniyan, yoosi di ọba le yin lori,ayaafi bi ẹ ba kọ ọ jalẹ. Pada si Pẹntikọsti 
ki o to pẹ ju!.

Ṣugbọn gẹgẹ bi o ti ṣe maa n ri, awọn eniyan ki i gbọ ikilọ Ọlọrun. Ina isọji naa ti a kọ́ le ori Ọrọ Ọlọrun Ti 
o ni ọ̀wọ̀ Ti o si jẹ Ologo, ati ifarahan Ẹmi Mimọ jẹ nnkan ibukun to bẹẹ gẹẹ, ti ẹ̀rù diẹ ko lee ṣai ba ni, ti ọkàn 
ko si ni ṣai wi pe, “Bawo ni a ṣe lee pa Otitọ ti a ni yii mọ? Kin ni a lee ṣe lati ri i pe isọji yii tẹsiwaju?” Igba yii 
ni “ẹmi aṣodi-si-Kristi” maa wọle ti yoo si wi kẹlẹkẹlẹ wi pe, “Woo bayi o, ẹ ti ni Otitọ nisisinyi, ẹ ri i daju wi pe 
Ko bọ lọwọ yin. Ẹ sọ eniyan di oludari yin, ẹ gbe ekọ-adamọ yin kalẹ. Ẹ kọ ọ silẹ si inu iwe ilana ati iwe-ẹkọ-
ijọ yin.” Wọn a si ṣe bẹẹ. Wọn gba idari eniyan. Wọn fi kun Ọrọ Ọlọrun. Wọn si kú gẹgẹ bi Eefa ti kú nitori o 
gba ẹyọ Ọrọkan ti o lodi si ỌrọỌlọrun. Ọrọ Ọlọrun ni O n mu Iye wa. Ki i ṣe ohun ti awa so nipa Ọrọ Ọlọrun 
ni o ṣe pataki, bikoṣe ohun ti Ọlọrunsọ nipa Rẹ.

IKILỌ ỌLỌRUN

Iwe Ifihan 2:5,

“Nitori naa ranti ibi ti iwọ gbe ti ṣubu, ki o si ronupiwada, ki o si ṣe iṣẹ iṣaaju; bi ko si ṣe bẹẹ, 
Emi O si tọ ọ wa ni kiakia, Emi O si ṣi ọpa fitila rẹ kuro ni ipo rẹ, bikoṣe bi iwọ ba ronupiwada.”

Ọlọrun sọ fun wọn pe ki wọn pe ki wọn RANTI. Dajudaju, ohun kan ti kuro ni ọkan wọn. Wọn ti gbagbe 
ohun kan. O sọ fun wọn wi pe ki wọn yipada ninu ọkan wọn si ipilẹsẹ wọn. Pẹntikọsti ni ipilẹsẹ ijọ akọkọ. 
Wọn ti ṣubu kuro ninu rẹ. Wọn ti gbagbe ogo ati iṣẹ-iyanu Pẹntikosti. Asiko ti to lati yipada ninu ọkan wọnati 
lẹyin naa, ninu ìṣe. Ki wọn pada si igba ti wọn lee sọ wi pe, “Fun mi lati wa laaye jẹ́ Kristi. ”Ki wọn pada si 
igbe-aye mimọ alai-labawọn igba ti a da seria fun Ananaya ati Safira. Ki wọn pada si Ẹnu Ọna Daradara ni. 
Aaa, lati yẹsẹ kuro ni ọdọ Ọlọrun ati lati gba awọn nnkan ti o fi abawọn ba Orukọ Rẹ, jẹ ẹgan nla. Jẹ ki awọn 
ti a n fi Orukọ Rẹ pe takété si ẹṣẹ, ki wọn si pa ara wọn mọ́ fun Ọlọrun. Wo ohun ti o jẹ ninu ọkan ati ero ati 
igbe-aye rẹ nigba kan ri. Ki o si pada sinu rẹ.

Kin ni ọna lati pada? Ọna naa ni ọna ironupiwada. Bi ẹlẹṣẹ ba ni lati tọ Ọlọrun wa nipa ironupiwada, 
nigba naa awọn ko-gbona-ko-tutu tabi awọn apa-da-ṣẹyin-kuro-ninu-igbagbọ ní lati ronupiwada ju ẹlẹṣẹ 
lasan lọ. Ronupiwada! Mu awọn eso ironupiwada jade. Fi idi eyi mulẹ nipa igbesi-aye rẹ. Bi iwọ ko ba 
ronupiwada, Ọlọrun wi pe,“Emi yoo ṣi ọpa fitila rẹ kuro ni ipo rẹ.” Bẹẹ gẹlẹ ni o ri. Ijọ ti o wa ni iru ipo yii ko lee 
tan imọlẹ fun aye. Imọlẹ rẹ ti di okunkun. Nigba naa Ọlọrun yoo mu ojiṣẹ-Ohun-Rẹ olootọ ati awọn oluṣọ-
agutan olootọ Tirẹ kuro. Yoo si fi ijọ silẹ fun ara wọn, wọn yoo tẹsiwaju lati maa sọrọ nipa ẹsin Kristiani, 
ṣugbọn wọn ko ní ní ohunkohun ti o fara pẹ́ iwa Kristi.

Ronupiwada kiakia! Maṣe lọra! Lai ṣe aniani, Efesu lọra, nitori akoko ti o fi wa ko gun rara. Ogo Ọlọrun 
ninu rẹ dinku kiakia. Ko pẹ pupọ ti ilu naa fi di òkìtì-àlapà. Ile oriṣa rẹ ti o gbajumọ pupọ di awoku ile lasan. Ilẹ 
naa di irà ti o di ile fun awọn ẹye-odo: ilu naa di ahoro tan patapata, ayaafi awọn alaigbagbọ diẹ ti n gbe ileto 
ẹlẹgbin kan ni o ku. Ko tilẹ si Kristiani KANṢOṢOti o ku nibẹ. A ti ṣí fitila naa kuro ni ipo rẹ.

Wayi o, ki i ṣe wi pe ko ṣeeṣe fun ijọ naa lati ronupiwada. Ki i ṣe wi pe awa naa ko lee ronupiwada. A lee 
ṣe e. Ṣugbọn o jẹ dandan ki a ṣe e ni ẹyẹ-o-sọka. O gbọdọ jẹ igbe ẹ̀dùn-ọkàn onirobinujẹ tootọ si Ọlọrun, 
nigba naa ni Ọlọrun yoo ṣe imupadabọ-sipo. Ogo naa yoo si tun pada wa lẹẹkan si i.

IRU NIKO-LAITANI

Ifihan 2:6,

“Ṣugbọn eyi ni iwọ ni, pe iwọ korira ìṣe awọn Niko-laitani eyi ti Emi pẹlu si korira.”

Oriṣi ero meji ni o wa nipa ohun ti awọn Niko-laitani jẹ. Awọn kan sọ wi pe wọn jẹ ẹgbẹ awọn a-kọ-
igbagbọ silẹ kan, eyi ti oludasilẹrẹ jẹ Nicholas ara Anitoku, alawoṣe Juu, ti o di ọkan lara awọn diakoni meje 
ni Jerusalẹmu. Wọn maa n ṣe àsè ibọriṣa, wọn si jẹ́ alaimọ pupọpupọ ninu iṣesi wọn. Wọn kọ́ ni wi pe fun 
eniyan lati lee bori iwa-iṣekuṣe ati ifẹkufẹ, o ni lati kọkọ tọ́ gbogbo rẹ wo lorisiiriisi lai ya ọkan silẹ. Wọn fi 
igbesi-aye wọn fun iwakiwa yii to bẹẹ gẹẹ ti wọn fi di eniyan bi ẹranko patapata. Nitori naa, wọn fi wọn wé 
Balaamu ati Jẹsẹbẹẹli, awọn ẹni meji ninu Majẹmu Laelae ti o jẹ apẹẹrẹ iwa buburu ti o rekọja ala. Niwọn 
igba ti Balaamu kọ́ awọn eniyan lati dẹṣẹ, ti o si ti ipa bẹẹ sẹgun wọn, wọn sọ wi pe bakan naa ni Nicholas 
ṣe. Ipá ni a sọ wi pe a fi le ẹgbẹ yii jade kuro ni Efesu, ti wọn si lọ i tẹdo si Pagamu.

Ṣugbọn wahala ti o wa nipa ero yii ni wi pe ki i ṣe otitọ. Ko tilẹ si itan kankan rara ti o jẹri gbe e. Ko ju itan 
atọwọ-dọwọ lasan lọ. Lati gba ero awọn eniyan yii gbọ yoo jasi wi pe Igba IjọEfesu jẹ ọrọ-itan lasan ti ko ni 
ohunkohun i ṣe pẹlu wa loni. Eyi ki i ṣe otitọ nitori wi pe ohunkohun ti o bẹrẹ ni ijọ akọkọ gbọdọ maa tẹsiwaju 
ninu Igba Ijọti o kù titi yoo fi di ohun ti Ọlọrun yoo bukun lẹyin-o-rẹ-yin ti Yoo si gbe ga, tabi ti Yoo parun ninu 
adagun ina gẹgẹ bi ohun aimọ. Wi pe itan atọwọ-dọwọ yii lodi si Iwe-Mimọ, ṣaa kiyesi wi pe ninu Ifihan 2:2 
awọn ara Ijọ Efesu KO LEE FI ARA DA awọn ẹni ibi nì. Nitori naa, wọn lè wọn jade, bi bẹẹ kọ kò ní mu ọgbọn 
lọwọ lati sọ wi pe wọn ko lee gba wọn laaye láàárín wọn. Bi wọn ko ba lé wọn jade, a jẹ wi pe wọn laaye 
láàárín wọn ni. Wayi o, ni ẹsẹ kẹfa, O sọ wi pe wọn korira awọn ìṣe wọn. Nitori naa awọn ẹgbẹ Niko-laitani 
tẹsiwaju lati maa jẹ ara ijọ akọkọ naa, wọn si n bá ìse wọn lọ. Ijọ Efesu korira awọn ìṣe wọnyi, ṣugbọn wọn 
ko sọ awọn eniyan naa di alai-lee-tapútú rara. Nitori naa, ni Efesu a ri awọn iru ti yoo dagba ti yoo si di ẹkọ-
igbagbọ, ti yoo tẹsiwaju titi di igbẹyin, ti a o si ju si inu adagun ina.

Tani awọn ẹgbẹ Niko-laitani yii? Ọrọ naa wa lati inu ọrọ Giriki meji, Nikao, ti o tumọ si lati ṣẹgun ati Laos, 
ti itumọ rẹ jẹ awọn ọmọ-ijọ. Ni okodoro, ẹnikan n ṣe ohun kan ni ijọ akọkọ naa ti n fi n tẹ-gaba lori awọn ọmọ-
ijọ. Bi a ba n tẹgaba le awọn ọmọ-ijọ lori, o ni lati jẹ wi pe awọn “alaṣẹ” kan n bẹ ti n ṣe eyi.

Kin ni ohun ti o n sẹlẹ ni Igba Ijọ naa ti Ọlọrun korira? Ohun ti o n ṣẹlẹ ni Igba Ijọ naa ti o si tun n ṣẹlẹ loni 
ni ohun ti ọrọ naa, Niko-laitani jẹ gẹlẹ. Wọn n tẹgaba lori awọn eniyan lọna kan ti o lodi patapata si Ọrọ 
Ọlọrun.

Nisisinyi, fun ọ lati mọn itumọ nnkan ti a n sọrọ le lori yii gan an, mo ni lati ki ọ nílọ̀ lati maa fi i sọkan ni 
gbogbo igba wi pe ẹsin, (bi o ba si fẹ, awọn nnkan ti ẹmi) ní ipa meji ti o wọ inu ara wọn, bi o tilẹ jẹ wi pe wọn 
yatọ si ara wọn bi dudu ṣe yatọ si funfun. Ẹ̀sìn ati aye ẹmi-airi wá lati inu igi meji ti wọn ni gbongbo wọn ni

Idẹni. Igi Iye ati Igi Imọ Rere ati Imọ Buburu wà ninu Ọgba naa, ati lai ṣe iye-meji awọn ẹka wọn lọ́pọ̀ mọ ara 
wọn. Àdììtú yii kan naa wa ni Ijọ Efesu. Ati rere ati buburu ni o wa ninu ijọ. Ajara meji ni o n jẹ ijọ. Wọn dabi 
alikama ati èpo ti n dagba lẹgbẹ ara wọn. Ṣugbọn ọkan jẹ OTITỌ. Ekeji si jẹ EKE. Ọlọrun yoo sọrọ SI 
ọkọokan wọn, Yoo si sọrọ NIPA ọkọọkan wọn. Yoo pe wọn ni Ijọ. Awọn ayanfẹ nikan ṣoṣo ni yoo da eyi ti o jẹ 
Ẹmi Otitọ mọn ni tootọ. Awọn ayanfẹ nikan ni a kò ni tan jẹ. Matt.24:24,

“Nitori awọn eke Kristi ati eke wolii yoo dide, wọn o si fi ami ati ohun iyanu nla han; to bẹẹ bi 
o lee ṣeeṣe, wọn o tan awọn ayanfẹ paapaa.”

Nitori naa, ni Igba Ijọ akọkọ yii (igba kukuru diẹ lẹyin ọjọ Pentikọsti) ajara eke lọ́ ara rẹ pọ mọ Ajara Ọtitọ, 
bayi ni a si ri ìṣe awọn Niko-laitani yii. A o si ri ẹmi yii ti yoo maa ba Ajara Otitọ ja titi ti Ọlọrun yoo fi pa a run. 
Njẹ o ti wa ye ọ bayi bi?

Ndao o. Ipo wo ni ijọ yii wa ninu awọn ohun ti ẹmi? O ti fi ifẹ rẹ iṣaaju silẹ. Fifi ifẹ ti o ni si Ọrọ Ọlọrun ni 
akọkọ silẹ ní a fi ye wa wi pe o jẹ iṣubu rẹ kuro ninu ipilẹsẹ rẹ ti i ṣe Pẹntikọsti. Ni ede ti o ye ni yekeyeke, 
ohun ti eleyi jasi ni wi pe ijọ yii wa ninu ewu gbigba a kuro labẹ idari Ẹmi Mimọ, ani iṣakoso Ẹmi Ọlọrun. Eyi 
gẹlẹ ni o ṣẹlẹ lẹyin ti Mose mu awọn ọmọ Israẹli kuro ni Ijipiti. Ọna ti Ọlọrun yan lati dari wọn ni nipa Ikuuku 
Ina, Ọrọ wolii, awọn iṣẹ-iyanu ati iṣẹ-ami ati awọn iṣẹ-ara ti o jẹ ti Ọlọrun. lṣẹ yii ni o yẹ ki o jẹ ṣiṣe lati ọwọ 
“awọn ẹni ti Ọlọrun ṣà yàn tẹlẹ,” ti, “Ọlọrun fi si ipo”, ti “Ọlọrun ti ró ni agbara,” ati awọn ti “Ọlọrun ran,” ti 
agbara Ẹmi Mimọ si n ṣe akoso gbogbo ibudo naa. Wọn ṣọtẹ, wọn si fẹ awọn ofin ati ẹkọ-kẹkọ lati ṣe akoso 
wọn. Lẹyin eyi wọn n fẹ ọba. Lẹyin naa wọn fẹ dabi awọn ara aye iyooku gẹlẹ, wọn si kọ Ọrọ Ọlọrunsilẹ, wọn 
si gbagbe Rẹ patapata. Bi Igba Ijọ Akọkọ ṣe bẹrẹ gẹlẹ ni yii, yoo si maa buru siwaju ati siwaju sii ni, titi wọn 
yoo fi kọ Ẹmi Mimọ silẹ patapata, ti yoo fi di ọran-an-yan fun Ọlọrun lati pa awọn eniyan naa run.

Wo bi o ti ṣe bẹẹrẹ ni ijọ akọkọ. Ìṣe ni a pe e. Lẹyin naa o di ẹkọ igbagbọ. O di oṣuwọn. O di ilana ti ko 
lee yipada. Ni paripari, o gba iṣakoso, a si ti Ọlọrun si ẹgbẹ kan. Aaa, o bẹẹrẹ ni kin-in-kin-ni, ni pẹ̀lẹ́-pùtù, ko 
tilẹ dí ẹnikẹni lọwọ. O dara pupọ lati wo. O dabi ohun ti o dara gidigidi. Nigba naa ni o wa he wọn, gẹgẹ bii 
òjòlá, o fún gbogbo èémí iye danu ninu ijọ, o si pa gbogbo iṣẹ agbara Ẹmi ti o wa ninu rẹ patapata. Aaa, ajara 
eke yii ni ọgbọn arekereke pupọpupọ. Bi angẹli imọlẹ ni o ri titi ti yoo fi gbá ọ mu. Mo fẹ sọ nihin wi pe, mo 
gbagbọ ninu iṣakoso ijọ. Sugbọn ki i ṣe idari lati ọwọ eniyan lasan ni mo gbagbọ. Mo gbagbọ ninu idari Ẹmi 
Mimọ ti yoo wa nipasẹ Ọrọ Ọlọrun. Mo gbagbọ pẹlu wi pe Ọlọrun ti gbe awọn ọkunrin kalẹ ninu ijọ, awọn ti 
ẸMI MIMỌ ti fun ni ẹbun, wọn yoo si mu ijọ duro leto-leto. Mo gba eyi gbọ. Mo tun gbagbọ pẹlu wi pe a n dari 
ijọ lati ọwọ awọn ọkunrin ti Ọlọrun ran lati ṣe akoso rẹ. Ṣugbọn idari yii jẹ NIPA ỌRỌ ỌLỌRUN, ti o wa jasi 
wi pe awọn ọkunrin wọnyi kọ́ ni n ṣe idari, bikoṣe ẸMI ỌLỌRUN, nitori wi pe, Ọrọ ati Ẹmi jẹ ỌKAN. Heberu 
13:7,

“Ẹ maa ranti awọn ti wọn jẹ olori yin, ti wọn ti sọ Ọrọ Ọlọrun fun yin: ki ẹ maa ro opin iwa-
aye wọn,ki ẹ si maa ṣe afarawe igbagbọ wọn.”

Ṣugbọn wo awọn nnkan ti o n ṣẹlẹ ni Efesu ni igba naa. Ajara eke naa n fi idi mulẹ, o si n kọ́ni wi pe idari 
lọwọ eniyan ni o tọ́. O kọni wi pe o yẹ ki iṣakoso ijọ wa. O kọni ni iṣakoso lori awọn eniyan, ṣugbọn dipo ki 
wọn ṣe e bi Ọlọrun ti gbe e kalẹ, wọn kan ṣaa sọ aṣẹ di ti ara wọn ni, wọn si fi gbogbo agbara ohun ti Ẹmi si 
ọwọ ara wọn, bẹẹ ni wọn bẹrẹ awọn ẹgbẹ alufaa mimọ ti o jẹ alarena láàárínỌlọrun ati eniyan. Wọn pada 
sinu eto ilana ofin Aarọni ti igba atijọ. Wọn di aṣodi-si-Kristi nitori wọn kọ iṣẹ-alágbàwí Kristi, wọn fi ipa gbe 
iṣẹ-àgbàwí ti ara wọn kalẹ. Ọlọrun korira eyi. Awọn ara Efesu korira rẹ, gbogbo onigbagbọ otitọ ni yoo si 
korira rẹ pẹlu. A ni lati jẹ afọju patapata ni lati ma ri ohun kan naa bi o ti ṣe ṣiṣe ni gbogbo Igba Ijọ ti o kọja, ti o 
si n ṣeṣẹ lọwọlọwọ bayi, ni ọna ti o buru ju ti atẹyinwa lọ. Ohun ti o jẹ ni ifi-eniyan-ṣe-adari-ijọ-dipo-ẹmi Mimọ. 
Eyi ya awọn ọmọ ijọ si ọtọ. Ọkan ni o yẹ ki awọn eniyan Ọlọrun jẹ. Nipa Ẹmi KAN ni a baptisi GBOGBO wọn 
sinu Ara kan, OLUKULUKU si ni Ẹmi Mimọ lee lò, OLUKULUKU ni o si yẹ ki o kó ipa ninu isin Ọlọrun. 
Ṣugbọn awọn eniyan fẹ ipo ọla ati aṣẹ ti o ga julọ. Nitori naa, wọn gba iṣakoso, awọn biṣọbu si wa di olori-
biṣọbu, pẹlu awọn apele nla kan-an-ka-kan-an-ka wọn kọ Ọrọ Ọlọrun silẹ wọn si bẹrẹ si i kọ́ ẹkọ-adamọ ti 
ara wọn. Wọn mu awọn eniyan lati ṣe igbọran si wọn titi di igba ti eto-isin wọn ko tilẹ fi ara pẹ́ ti awọn ọjọ 
wọnọọni lẹhin ti Pẹntikọsti ṣẹṣẹ ṣẹlẹ. Awọn ìṣe wọnyi ibẹrẹ ẹkọ-jijogun-ipo-ati-aṣẹ-ti-a-fi-fun-Peteru. Ẹkọ 
jijogun ipo ati aṣẹ ti a fi fun Peteru yii jẹ ọna ti o rọrun ti o si yá lati bọ́ si inu ẹkọ wi pe eniyan ti ri oore-ọfẹ 
igbala niwọn igba ti oba ti di “ọmọ ijọ”. Wọn sọ Ọrọ Ọlọrun di ẹkọ adamọ. Aṣodi-si-Kristi nipa ẹmi rẹ wa n 
bori ninu ijọ.

Wo bayi loni. Bi o ba ka Iṣe Apọsteli 2:4 bi awọn eniyan ṣe n ka A, o lee ka A bayi, “Nigba ti ọjọ Pẹntikọsti 
si de, alufaa kan wa pẹlu burẹdi-aiwukara roboto, o si wi pe, Yọ ahọn rẹ sita, o si fi burẹdi-aiwukara roboto 
naa le e, oun tikalararẹ si mu waini diẹ, o si wi pe, Nisisinyi, o ti gba Ẹmi Mimọ.” Akika! Njẹ eyi ṣe e gbagbọ 
bi? Ohun ti ẹkọ Nikolaitani dà gẹlẹ ni yii. Wọn n sọ wi pe, “Ẹ maṣe bikita fun ohun ti Ọrọ Ọlọrun sọ. Ko lee ye 
yin. A ni lati tumọ Rẹ fun yin. Siwaju si i, a ko i ti pari kikọ Bibeli. O ni lati maa yipada pẹlu igba, a o si maa sọ 
ohun  ti  awọn  iyipada  naa  ba  jẹ  fun  yin.”  Bawo  ni  eyi  ṣe  lodi  to  si  Ọrọ  Ọlọrun  Ti  o  sọ  dajudaju  pe,  “Jẹ  ki

Ọlọrunjẹ Otitọ, jẹ ki gbogbo eniyan jẹ eke,” ni igba-kugba ti iyàn ba wá lori Otitọ. Ọrun ati aye yoo re kọja, 
ṣugbọn ẸYỌ ỌRỌ KANṢOṢO ninu Ọrọ Ọlọrun ki yoo lọ lai ṣẹ. Bayi ni a n dari eniyan lati ọwọ awọn eniyan 
ti n pe ara wọn ni ohun ti wọn ko jẹ. Wọn sọ wi pe awọn jẹ arọpo Kristi ni aye, ṣugbọn ohun ti wọn jẹ ni 
aṣodi-si-Kristi.

Ohun miiran ti o tun ba ni ninu jẹ ni yii. Ọrọ nipa iribọmi ni. Ni igba aye Kristi ati lẹyin Pẹntikọsti, wọn ri 
awọn eniyan bọmi ni. Ko si ẹni ti o lee sẹ́ eyi. Awọn ọjọgbọn nla-nla sọ wi pe ohun ti wọn ṣe ko ju wi pe wọn 
kan n da omi le wọn lori lasan ni, nitori ko ṣoro lati ri iho omi keekeeke ni ọpọlọpọ ile isin. Ati wi pe, nigba ti 
wọn da omi naa le wọn lori, wọn ṣe e ni orukọ Baba, ati ti Ọmọ ati ti Ẹmi Mimọ, bi ẹni wi pe awọn apele 
wọnyi jẹ orukọ gidi, afi bi ẹni wi pe Ọlọrun mẹta ni o wa, dipo ẹyọ kanṣoṣo. Ṣugbọn bi o ba duro ninu ẹgbe ti 
o n fi-idari-eniyan-rọpọ-Ẹmi Mimọyii ki o si gbiyanju lati waasu Otitọ iribọmi ni Orukọ Jesu Kristi Oluwa, wọn 
yoo le ọ jade ni. Ọlọrun ko lee maa dari rẹ ki o si duro sibẹ. Ẹyi ko ṣeeṣe.

Pọọlu jẹ wolii ti Ẹmi Mimọ kọ́. Bi Pọọlu ba ṣe itẹbọmi ni Orukọ Jesu Kristi Oluwa, ti o si fi ẹnikẹni ti o ba 
ṣe e lodi si ẹkọ rẹ ré, nigba naa asiko ti to lati ji kuro ninu oorun wa ki a si ri i wi pe ki i ṣe Ẹmi Mimọ ni o n 
dari ijọ mọ, bikoṣẹ awọn Niko-laitani. Iṣe Apọsteli 20:27-30,

“Nitori ti, emi ko fa sẹyin lati sọ gbogbo ipinnu Ọlọrun fun yin.

Ẹ kiyesi ara yin, ati si gbogbo agbo ti Ẹmi Mimọ fi yin ṣe alabojuto rẹ, lati maa tọju ijọ 
Ọlọrun, ti O ti fi ẹjẹ Rẹ ra.

Nitori ti emi mọn pe, lẹyin lilọ mi, ìkokò buburu yoo wọ aarin yin, ni ai da agbo si.

Ati láàárín ẹyin tikarayin ni awọn eniyan yoo dide, ti wọn o maa sọrọ odi, lati fa awọn ọmọ-
ẹyin sẹyin wọn.“

Pọọlu ri i ti n bọ. Ṣugbọn, o kilọ fun wọn nipa awọn igbekalẹ ẹgbẹ alufaa alarekereke yii ti yoo wa lati gba 
iṣakoso ijọ nipaṣẹ awọn ẹkọ-eke rẹ. Ó mọ̀n wi pe wọn yoo ṣe ilana ẹṣin ti yoo yọ awọn ọmọ ijọ silẹ kuro ninu 
gbogbo iṣẹ-iriju-ijọsin ti Ẹmi Mimọ. Ni oni paapaa, láàárín awọn ijọ ti o wi pe awọn dá duro gedegede, ti wọn 
wi pe awọn si kun fun Ẹmi Mimọ ko si ominira Ẹmi Mimọ to bẹẹ ju bẹẹ lọ láàárín awọn ọmọ ijọ, ohun ti o ga 
julọ ti a n ri ni awọn oniwaasu diẹ pẹlu imisi Ẹmi Mimọ, nigba ti awọn ọmọ-ijọ yoo joko, ti wọn o si maa 
gbiyanju lati loye ohun ti wọn n sọ ninu iwaasu wọn. Eyi jinna gedegede si ohun ti Pọọlu sọ wi pe, nigba ti ijọ 
kan ba kó ara wọn jọ pọ̀, olukuluku ni o ni idari Ẹmi Mimọ, ti olukuluku si ko ipa ninu isin ti Ẹmi.

Ijọ ni apapọ ko i ti kọ ẹkọ yii lati inu Iwe Mimọ tabi lati inu itan. Gbogbo igba ti Ọlọrun bá bẹ awọn eniyan 
wò pẹlu Ẹmi Mimọ ti awọn eniyan si gba ominira, lẹyin igba diẹ, wọn yoo tun sọ ara wọn di ẹrú ohun ti wọn ti 
jade kuro. Nigba ti Luther fí Ijọ Aguda silẹ, awọn eniyan wà ni ominira fun igba diẹ. Ṣugbọn nigba tí ó kú tán, 
awọn eniyan ṣaa kan ṣe agbekalẹ ẹkọ-kẹkọ wọn lori ohun ti wọn ro wi pe Luther gbagbọ, wọn si kẹyin si 
ẹnikẹni ti o lodi si ohun ti wọn sọ. Taarata ni wọn pada sinu ilana-ẹsin ijọ Aguda pẹlu iyatọ diẹ ninu ọna ti wọn 
n gba ṣe nnkan. Ni oni, ọpọlọpọ ọmọ-ijọ Luther ni o ti ṣe tan lati pada patapata porongodo sinu ijọ Augda.

Bẹẹ ni! Ni Ifihan 17, agbere atijọ ni, ní ọmọbinrin pupọ. Awọn ọmọbinrin wọnyi dabi iya wọn gẹlẹ. Wọn pa 
Ọrọ Ọlọrun tì silẹ ni ẹgbẹ kan, wọn sẹ́ iṣẹ́ ẹmi Ọlọrun, wọn tẹgaba lori awọn ọmọ-ijọ, wọn si sọ ọ di 
aileṣeeṣe fun awọn ọmọ-ijọ lati sin Ọlọrun ayaafi bi awọn ọmọ-ijọ ba tọ ipaṣẹ wọn wa, tabi nipa apẹẹrẹ ti ki i 
ṣe ohun miiran bikoṣe agbekalẹ aigbagbọ lati ọdọ Satani funrararẹ wa.

Nibo ni a wà, nibo ni a de duro ninu ohun ti Ẹmi. A wà ninu aginju okunkun. A ti ṣako jinna rere si ijọ 
akọkọ. A ko ri Pẹntikọsti ni ibikibi mọ, bẹẹ ni a kò ri Ọrọ Ọlọrun mọ́. Ijogun-ipo-ati-aṣẹ-ti-a-fi-le-Peteru-
Apọsteli lọwọ ti o gbode kan loni ko si ninu Ọrọ Ọlọrun rara. Agbelẹrọ eniyan ni. Lọna ti ko ba ofin Ọrọ Ọlọrun 
mu, eleyi ti rọpo otitọ naa wi pe ỌLỌRUN, KI I ṢE ENIYAN ni O n yan olori fun Ijọ Rẹ. Peteru ko fi ẹsẹ̀ tẹ 
Roomu rí. Ṣugbọn, wọn n parọ, wọn si n sọ wi pe, Peteru de ibe ri. Akọsilẹ itan fi da ni loju wi pe ko de ibẹ ri. 
Awọn eniyan kan wa ti n ka itan, ṣugbọn ti wọn dagunla si ohun ti itan sọ, ti wọn si pada lọ i gba irọ gbọ. Nibo 
ni o ti lee ri aropo-Kristi ninu Ọrọ Ọlọrun? Ko si ẹni ti n gba ipo Rẹ, sibe a ti ṣe bẹẹ, awọn eniyan si ti tẹwọ 
gba a. Nibo ni o ti le ri wi pe, “àfikún ifihan” ṣe itẹwogba lọdọ Ọlọrun, paapaa ifihan ti o lodi si eyi ti a ti kọkọ fi 
fun ni tẹlẹ? Sibẹ, wọn n tẹwọ gba a, wọn si n gbẹkẹ le e. Nibo ni o ti ri “ibi ifọnimọ” lẹyin iku? Nibo ni a ti ri 
“Maasi”? Nibo ni a ti ri “sisan owo lati lee jade kuro ninu ọrun-apadi?” Ko si ninu Ọrọ Ọlọrun, ṣugbọn 
awọneniyan kọ ọ sinu iwe ti ara wọn, ati nipa rẹ wọn gba iṣakoso lori awọn eniyan, wọn n ṣẹ̀rùbà wọn lati 
tẹgaba le wọn lori. Nibo ni o ti ri i wi pe 'eniyan ni agbara lati dárí ẹ̀sẹ̀ jì ni bi ẹni wi pe oun ni Ọlọrun?“ ”Ìkòokò 
buburu“, fẹrẹ maa nipọn to lati ṣe apejuwe wọn. Titẹgaba lori ọmọ-ijọ. Fifi-eniyan-ṣe-adari-ijọ-dipo-Ẹmi Mimọ. 
Eniyan n tẹgaba lori eniyan.

Pada si ọdọ Ọlọrun. Ronupiwada, ki o to pẹ ju. Wo ọwọ ti n kọwe si ara iganna. Idajọ ni o n kọ. Gẹgẹ bi 
a ṣe ṣọ awọn ohun-elo Mimọ Tẹmpili di ohun ẹgbin ti eyi si fa ibinu Ọlọrun, nisisinyi, ati ṣe ohun ẹ̀gbin si Ọrọ

Mimọ naa, Ẹmi Ọlọrun si ti banujẹ, idajọ si ti wà ni arọwọtọ, ani lẹnu ilẹkun. Ronupiwada! Ronupiwada! Pada 
si Pẹntikọsti. Pada si idari ti Ẹmi Mimọ. Pada si Ọrọ Ọlọrun, ere idi rẹ ti iwọ yoo fi ku?

OHÙN ẸMI

Ifihan 2:7,

“Ẹni ti o ba ni eti ki o gbọ ohun ti Ẹmi n ṣo fun awọn ijọ. Ẹni ti o ba ṣẹgun ni Emi o fi eso Igi 
Iye nì fun jẹ, Ti n bẹ láàárín Paradise Ọlọrun.”

“Ẹni ti o ba ni eti, jẹ ki o gbọ ohun ti Ẹmi n ṣọ fun awọn ijọ.” O ṣeeṣe ki o jẹ wi pe ọkẹ aimo-ye ni yoo ṣe 
igbọran si wọn? Eyi ni a kò mọn. Ṣugbọn, ẹni ti o ba tẹ eti silẹ ti o si fẹ mọn Otitọ, yoo ri wi pe, Ẹmi Ọlọrun 
yoo fi oye ye oun. Bi eti rẹ ba ṣi silẹ fun Ọrọ Ọlọrun, Ẹmi Ọlọrun yoo maa fun ọ ni iṣipaya Ọrọ Ọlọrun. Eyi jẹ 
iṣẹ Ẹmi Mimọ. Mo lee kọ ọ ni Otitọ, ṣugbọn bi iwọ ko ba ṣi eti rẹ lati gbọ Ọ, ati ọkan rẹ lati gba A, iwọ ko ni 
gba iṣipaya naa.

Ṣe akiyesi wi pe, O sọ wi pe, Ẹmi n ba awọn ijọ sọrọ. Eyi ki i ṣe ijọ kan, ijọ pupọ ni. Ẹmi ko jẹ ki Johanu 
kọ iwe yii si ijọ ti o wa ni ilu Efesu, tabi si Igba Ijọakọkọ nikan. O wa fun gbogbo awọn Igba Ijọ. Ṣugbọn eyi ni 
ijọ ti ohun gbogbo ti bẹrẹ. Nitori naa, o dabi Iwe Jẹnẹsisi. Ohun ti o bẹrẹ ni Jẹnẹsisi yoo tẹsiwaju lai yipada 
ninu gbogbo Ọrọ Ọlọrun titi ti opin yoo fi de ba a ni Iwe Ifihan. Nitori naa, ijọ yii ti o bẹrẹ ni Iṣe Awọn Apọsteli ni 
ohun-idiwọn Ọlọrun fun gbogbo awọn igba titi yoo fi pari ni Igba Laodekia. Wo eyi finnifinni. Jẹ ki gbogbo Igba 
Ijọ kọọkan kiyesara nitori ohun ti o n ṣẹlẹ nihin ṣaa jẹ ibẹrẹ lasan ni. Irugbin kekere naa ti a gbin yoo dagba. 
Yoo dagba ninu gbogbo Igba Ijọ kọọkan. Nitori naa, eyi jẹ iṣẹ ti a ran si Krisitiani kọọkan ninu Igba Ijọ kọọkan 
titi Jesu yoo fi de. Bẹẹ ni o ri nitori Ẹmi Mimọ ni o n ṣorọ. Amin.

ÈRÈ TI A ṢE ILERI

Iwe Ifihan 2:7,

“... Ẹni ti o ba ṣẹgun ni Emi o fi eso Igi Iye ni fun jẹ, Ti n bẹ láàárín Paradise Ọlọrun.”

Eyi ni ere ti ọjọ iwaju fun gbogbo awọn ajagun-ṣẹgun ninu gbogbo awọn Igba Ijọ kọọkan. Nigba ti ìró ipe 
ikẹyin si ogun ba ti dún, ti a ti bọ́ ihamọra-ogun wa silẹ, nigba naa ni a o sinmi ni Paradise Ọlọrun, ipin wa 
yoo si jẹ Igi Iye titi Aye Ainipẹkun.

“Igi Iye.” Njẹ akawe ọrọ ti o dara kọ ni eyi bi? Igba mẹta ni a sọ nipa rẹ ninu Jẹnẹsisi, ati ni igba mẹta 
ninu Ifihan. Ni ibi mẹfẹẹfa Igi kan naa ni. O si duro fun ohun kan naa.

Ṣugbọn kin ni Igi Iye? Lakọkọ naa, a ni lati mọn ohun ti igi gan an duro fun. Ni Numeri 24:6, gẹgẹ bi 
Balaamu ṣe ṣe apejuwe Israẹli, o ni wọn jẹ “Igi Aloi ti Oluwa ti gbin ni.” Ninu gbogbo Iwe-Mimọ, eniyan ni igi 
duro fun, gẹgẹ bi o ti wa ninu Orin Dafidi Kin-in-ni. Nitori naa, Igi Iye Nì gbọdọ jẹ Ẹni Iye Naa, Eyi si ni Jesu.

Wayi o, Igi meji ni o duro láàárín Ọgba Idẹni. EKin-in-ni jẹ Igi Iye, ekeji si jẹ Igi imọ rere ati buburu. O yẹ ki 
eniyan gbe igbe aye rẹ nipa jíjẹ ninu Igi Iye; ṣugbọn kọ̀ yẹ ki o fi ọwọ kan Igi keji, bi bẹẹ kọ kiku ni yoo ku. 
Ṣugbọn eniyan kò yẹ ki o fi ọwọ kan igi keji, nigba ti o si ṣe e, iku wọle tọ ọ wa nipaṣẹ ẹṣẹ rẹ, a si ya a nipa 
kuro lọdọ Ọlọrun.

Igi Naa Ti o wa ni Idẹni nì, Ti i ṣe Orisun Iye, jẹ Jesu. Ni Johanu ori Kẹfa de Ikẹjọ, Jesu ṣe alaye ara Rẹ 
gẹgẹ bi Orisun Iye Ainipẹkun. O pe ara Rẹ ni Burẹdi Ti o ti Ọrun wa. O sọ nipa fifi ara Rẹ funni, ati wi pe bi 
eniyan ba jẹ ninu Oun, ẹni naa ki yoo kù laelae. O wi pe Oun mọn Abrahamu, ati pẹlu wi pe ki Abrahamu to 
wà, Oun TI WÀ. O sọ tẹlẹ wi pe Oun Funrara Oun yoo fun wọn ni Omi Iye, ti ongbẹ ki yoo gbẹ ẹni ti o ba mu 
Un mọ laelae, ṣugbọn ẹni naa yoo wa laaye titi Aye Ainipẹkun. O fi ara Rẹ han gẹgẹ bi, EMI NI NLA nì. Oun ni 
Burẹdi Iye, Ẹni Ainipẹkun, IGI IYE. O wa nibẹ ni Idẹni láàárín Ọgba naa, ani bi Oun yoo ṣe wa ni aarin 
Paradise Ọlọrun.

Awọn eniyan kan lero wi pe awọn Igi mẹji wọnyi jẹ igi meji miiran lasan gẹge bi awọn igi iyoku ti Ọlọrun 
gbin si inu Ọgba naa. Ṣugbọn awọn akẹkọ Bibeli ti o jafafa mọn wi pe eyi ko ri bẹẹ. Nigba ti Johanu 
Onitẹbọmi kigbe wi pe a ti gbe aake le gbongbo gbogbo igi, ko ṣo nipa awọn igi lasan, ṣugbọn o n sọrọ nipa 
awọn ohun Ẹmi. Ni Johanu Kin-in-ni 5:11, O wi pe,

“ẸRI naa si ni eyi pe, Ọlọrun fun wa ni Iye Ainipẹkun, Iye yii si n bẹ ninu Ọmọ Rẹ.”

Jesu ṣo ni Johanu 5:40 wi pe,

“Ẹyin ko si fẹ lati wa sọdọ Mi, ki ẹyin ki o lee ni Iye.”

Nitori naa, Akọsilẹ Naa, Ọrọ Ọlọrun, sọ ni pato ati ni kedere wi pe, IYE AINIPẸKUN n bẹ ninu Ọmọ Naa. 
Ki i ṣe ni ibomiran. Johanu Kin-in-ni 5:12,

“Ẹni ti o ba ni Ọmọ, o ni Iye; ẹni ti ko ba si ni Ọmọ Ọlọrun, KO NI Iye.”

Nisisinyi, niwọn igba ti Akọsilẹ Naa ko lee yipada, ti a ko si lee yọ kuro ninu Rẹ tabi ki a fi kun Un, nigba 
naa Akọsilẹ Naa wa sibẹ wi pe IYE NAA WA NINU ỌMỌ....Niwọn igba ti eyi ri bẹẹ, IGI TI O WA NINU ỌGBA 
NAA NÌ LATI JẸ JESU.

O dara bẹẹ.Bi igi Iye ba jẹ eniyan kan, nigba naa Igi Imọ Rere ati Buburu ni lati jẹ ẹnikan PẸLU. Ko lee 
yatọ si bi a ti ṣe sọ ọ yii. Bayi, Ẹni Ododo naa ati Ẹni Buburu nì duro ni ẹgbẹ ara wọn láàárín Ọgba Idẹni. 
Isikiẹli 28:13a,

“Iwọ (Satani) ti wa ni Idẹni, Ọgba Ọlọrun...”

Nihin ni a gba ojulowo iṣipaya tootọ ti “IruẸranko-ti-a-palarada-di-ejo (Sapẹnti)”. Ohun ti o ṣelẹ gan an ní 
Ọgba Idẹni ni eyi. Ọrọ Ọlọrun sọ wi pe ẹranko-ti-a-palarada-di-ejo tan Eefa jẹ ni. Ohun ti o ṣẹlẹ ni wi pe 
okuku tan Eefa jẹ ni lati ní ibalopọ láàárín ọkunrin ati obinrin pẹlu rẹ ni. Iwe-Mimọ sọ ni Jẹnẹsisi 3:1 wi pe,

“Sapẹnti ṣaa ṣe arekereke ju ẹranko igbẹ iyoku lọ ti Oluwa Ọlọrun ti da”.

Ẹranko yii sunmọ eniyan to bẹẹ gẹẹ ti o fi lee ronu, ti o si lee sọrọ (sibẹ-sibẹ ẹranko patapata si ni) O jẹ́  
ẹ̀dá ti n nàró rìn, ti iṣẹda rẹ si wa láàárín inaki ati eniyan, ṣugbọn o jọ eniyan ju inaki lọ. O jọ eniyan to bẹẹ 
gẹẹ ti o fi fẹrẹ ẹ dabi eniyan, ti irú àtọ̀ rẹ lee dapọ mọ, o si dapọ pẹlu ti obinrin naa, ti eyi si mu obinrin naa ti 
ipa bẹẹ loyun. Nigba ti eyi ṣẹlẹ, Ọlọrun gegun fun ẹranko-ti-a-palarada-di-ejo naa. O yi egungun kọọkan ninu 
ara ẹranko-ti-a-palarada-di-ejo naa pada ti o fi ní lati maa fi àyà wọ́ bi ejo. Bi o ti wu ki sayẹnsi ṣe iwadi to, 
wọn ko lee ri ẹranko ti iru-iye rẹ lee dapọ mọ ti eniyan. Ọlọrun ri si i wi pe wọn ki yoo ri i. Eniyan jafafa o si lee 
ri ijọra ti o wa láàárín eniyan ati ẹranko, o si n gbiyanju lati fi idi eyi mulẹ nipa ẹkọ wi pe gbogbo ẹda alaaye ti 
inu bulọọku-ti-a-fi-pilẹ-ẹya-ara kanṣoṣo pere jade. Ko si ohun ti o jọ eyi rara. Ṣugbọn otitọ ni wi pe iru-iye 
eniyan ati ẹranko dapọ. Eyi jẹ ọkan ninu awọn Ijinle Ọlọrun Ti o ti farasin, ṣugbọn ti a ṣipaya nihin. Eyi ṣẹlẹ 
nibẹ nigba naa láàárín Ọgba Idẹni nigba ti Eefa kọ Iye silẹ lati gba iku.

Kiyesi ohun ti Ọlọrun sọ fun wọn ninu Ọgba. Jẹn. 3:15,

“Emi o si fi ọta saaarin iwọ ati obinrin naa, ati saaarin iru ọmọ rẹ ati Iru-ọmọ rẹ, Oun o fọ ọ 
ni ori, iwọ o si pa A ni gigiisẹ”.

Bi a ba gbà wi pe otitọ ni ohun ti Ọrọ Ọlọrun sọ wi pe obinrin naa ni Iru-ọmọ, o di dandan gbọn nigba 
naa ki ẹranko-ti-a-pa-lara-da-di-ejo ni iru-ọmọ pẹlu. Bi Iru obinrin naa ba jẹ ọmọkunrin ti a bí lai jẹ wi pe 
obinrin naa ni ibalopọ pẹlu ọkunrin, nigba naa iru ẹranko-ti-a-pa-lara-da-di-ejo naa ni lati wá ni ọna kan naa, 
ani, o ni lati jẹ ọmọkunrin miiran ti a bi lai si ibalopọ láàárín ọkunrin ati obinrin ti o la ohun elo ibimọ ti akọ 
eniyan lọ. Ko si akẹkọ Bibeli ti ko mọn wi pe Iru Obinrin naa ni Kristi, Ẹni Ti o wá lati ọwọ Ọlọrun lai si ibalopọ 
láàárín ọkunrin ati obinrin nibẹ. Bẹẹ naa ni o jẹ ohun ti a mọn dajudaju wi pe asọtẹlẹ nipa fífọ́ ori eṣu jẹ 
asọtẹlẹ gan an nipa ohun ti Kristi yoo ṣe si Satani ni ori Agbelebu. Ni ori Agbelebu ni Kristi yoo ti fọ́ ori Satani 
tiSatani yoo si pa gigirisẹ Oluwa lára.

Ipa Ọrọ Ọlọrun yii jẹ iṣipaya bi iru-ọmọ ẹranko-ti-a-palarada-di-ejo ninu ẹran-ara-eniyan ṣe wọ inu aye, 
ani gẹgẹ bi Akọsilẹ Luku 1:26-35, ṣe jẹ Akọsilẹ perepere nipa bi Iru Obinrin naa ṣe di arigbamu ninu ẹran-
ara-eniyan lai lọwọ akọ-ẹda eniyan ninu:

“Ni oṣu Kẹfa a si ran angẹli Geburẹli lati ọdọ Ọlọrunlọ si ilu kan ni Galili ti a n pe ni Nasarẹti,

si wundia kan ti a fẹ fun ọkunrin kan ti a n pe ni Josẹfu, ti idile Dafidi; orukọ wundia naa a si 
maa jẹ Maria.

Angẹli naa si tọ ọ wa, o ni Alaafia, iwọ ẹni ti a kọju si ṣe ni oore, Oluwa wa pẹlu rẹ: alabukun-
fun ni iwọ ninu awọn obinrin

Ṣugbọn ọkan rẹ ko lelẹ nitori Ọrọ naa, o si rò ninu ara rẹ pe, iru kíkíkin ni eyi?

Angẹli naa si wi fun un pe, Ma bẹru Maria: nitori iwọ ti ri ojurere lọdọ Ọlọrun.

Ṣaa si kiyesi i, iwọ o loyun ninu rẹ, iwọ o si bi Ọmọkunrin kan, iwọ o si pe Orukọ Rẹ ni 
JESU,

Oun o pọ, Ọmọ Ọga-ogo julọ ni a o si maa pe E: Oluwa Ọlọrun yoo si fi Itẹ Dafidi Baba Rẹ

fun Un:

Yoo si jọba ni ile Jakọbu titi aye; Ijọba Rẹ ki yoo si ni ipẹkun.

Nigba naa ni Maria wi fun angẹli naa pe, Eyi yoo ha se ri bẹẹ nigba ti emi ko ti i mọ 
ọkunrin?

Angẹli naa si dahun o si wi fun un pe, Ẹmi Mimọ yoo tọ ọ wa, ati Agbara Ọlọrun Ọga Ogo 
yoo ṣiji bo ọ: nitori naa Ohun Mimọ Ti a o ti inu rẹ bi, Ọmọ Ọlọrun ni a o ma pe E.“

Gẹgẹ bi Iru Obinrin naa ṣe jẹ Ọlọrun gangan Funrararẹ Ti o mu Ara Rẹ jade ninu ẹran-ara-eniyan ni 
afojuri,bẹẹ naa ni iru ẹranko-ti-a-palarada-di-ejo jẹ́ ọna ti Satani ri ti o ṣi silẹ fun oun lati wọ inu iran ẹda 
eniyan gegẹ bi eniyan ẹlẹran-ara. O jẹ aiṣeeṣe fun Satani lati sọ ara rẹ di eniyan ni ọna ti Ọlọrun lo lati so ara 
Rẹ di eniyan (nitori wi pe ẹda ti A DÁ ti o jẹ ẹda ẹmi lasan ni), nitori naa, Akọsilẹ ti Jẹnẹsisi n sọ ọna ti o fi mu 
iru-ọmọ rẹ wọ inu ẹda eniyan. Ẹwẹ, ranti wi pe Satani ni a n pe ni “Sapẹnti” nì. Iru-ọmọ rẹ tabi ọna ti o fi mu 
irú rẹ wọ inu ẹda eniyan ni a sọ nipa rẹ.

Ki ibalopọ láàárín tọkọtaya to ṣẹlẹ láàárín Adamu ati Eefa ni ẹranko-ti-a-pa-lara-da-di-ejo yii ti ṣaaju 
Adamu ṣe e. Ẹni ti a si bi nipa ibalopọ yii ni Kaini. Kaini jẹ (a bi i nipasẹ, a loyun rẹ lati ọwọ) “ẹni buburu ni”. 
Johanu Kin-in-ni 3:12. Ẹmi Mimọ ninu Johanu ko lee pe Adamu ni, “ẹni buburu ni” ni ibi kan (nitori ohun ti yoo 
jẹ ni yii bi o ba jẹpe oun ni o fun Eefa ni oyun Kaini) ati ni ibomiran ki O pe Adamu ni, “ọmọ Ọlọrun”,eyi ti 
Adamu jẹ nipa iṣẹda. Luku 3:38. Kaini fi iwa han gẹge bi baba rẹ, a-ṣe-ku-pa-ni ati apaniyan. Ọna ti o fi gbó 
Ọlọrun lẹnu - nigba ti o duro niwaju Olodumare ni Jẹnẹsisi 4:5,9,13,14, fi iwa rẹ ti ko jọ ti ti eniyan rara-rara 
han, o tilẹ dabi ẹni wi pe o tayọ akọsilẹ Iwe-Mimọ nipa igbakugba ti Satani doju ija kọ Ọlọrun.

“Ṣugbọn Kaini ati ọọrẹ rẹ ni Ko naani. Kaini si binu gidigidi, oju rẹ si rẹwẹsi

Oluwa si wi fun Kaini pe, Nibo ni Abẹli arakunrin rẹ wa? O si wi pe, Emi ko mọn; emi i ṣe 
olutọju arakunrin mi bi?

Kaini si wi fun Oluwa pe, iya ẹṣẹ mi pọ ju eyi ti emi lee ru lọ.

Kiyesi i, Iwọ lé mi jade loni kuro lori ilẹ; emi o si di ẹni ti o pamọ kuro loju Rẹ; emi o si maa 
jẹ isansa ati alarinkiri ni aye; yoo si ṣe ẹnikẹni ti o ba ri mi yoo lu mi pa.“

Kiyesi ọna kan pato ti Akọsilẹ Ọlọrun fi gbe ìbí Kaini, Abẹli ati Sẹẹti kale. Jẹnẹsisi 4:1,2a

“Adamu si mọn Eefa aya rẹ; o si loyun, o si bi Kaini, o si wi pe, Mo ri ọkunrin kan gba lọwọ 
Oluwa, O si bi Abẹli arakunrin rẹ.”

Jẹnẹsisi 4:25,

“Adamu si tun mọn aya rẹ, o si bi ọmọkunrin kan, o si pe orukọ rẹ ni Sẹẹti...”

Ọmọkunrin MẸTA ni a bi lati inu ibalopọ tọkọtaya MEJI ti Adamu ni pẹlu iyawo rẹ. Niwọn igba ti Bibeli jẹ 
Akọsilẹ Ọrọ Ọlọrun Ti o gun rege, Ti o si peye perepere, eyi ki i ṣe aṣiṣe ṣugbọn akọsilẹ lati fun wa ni oye. Ni 
iwọn igba ti o jẹ ọmọ MẸTA ni a bi lati inu ibalopọ tọkọtaya MEJI ti Adamu ni pẹlu iyawo rẹ, a mọn DAJUDAJU 
wi pe ỌKAN ninu awọn mẹta naa ki i ṢE ỌMỌ Adamu.Ọlọrun ti kọ eyi silẹ ni ọna yii gẹlẹ lati fi ohun kan han 
wa. Otitọ ohun ti o ṣẹlẹ ni wi pe Eefa loyun ọmọkunrin MEJI ninu rẹ (ibeji) ti o wá nipa ibaṣepọ tọkọtaya pẹlu 
akọ ỌTỌỌTỌ. Oyun ibeji ni o ni bi o tilẹ jẹ wi pe iloyun Kaini fi igba diẹ ṣẹlẹ ṣaaju ti Abẹli. Tun wo awọn IBEJI 
nì lẹẹkan si i. Afiwe pípé bi o ṣe maa n jẹ ni igba gbogbo ni eyi. Fun awọn ti wọn ro wi pe eyi ko lee ṣẹlẹ, jẹ ki 
o di mímọ̀ wi pe akọsilẹ awọn oniṣegun-oyinbo kun fun ọpọlọpọ iṣẹlẹ ti awọn obinrin loyun ibeji, ti ọkọọkan 
wọn wá lati inu ẹyin-ọmọ meji ọ̀tọ̀ọ̀tọ̀, ibalopọ tọkọtaya ọ̀tọ̀ọ̀tọ̀, tí idapọ-ti-atọ-ati-ẹyin-fi-n-di-ọlẹ fi awọn ọjọ diẹ 
jinna si ara wọn, KI I TILẸ ṢE EYI NIKAN, ṣugbọn awọn kan ninu awọn akọsilẹ wọnyi jẹ ti ibeji ti o wa lati ọdọ 
baba meji ọ̀tọ̀ọ̀tọ̀. Ni lọọlọ yii, awọn oniwe-iroyin gbe itan kari-aye nipa iya kan, ara Norway, ti o fa ọkọ rẹ lọ 
sile ẹjọ fun itọju oun ati awọn ibeji rẹ ti ọkan ninu wọn jẹ alawọ-funfun ti ekeji si jẹ alawọ-dudu. O jẹwọ wi pe 
oun ni aale alawọ-dudu kan. Iloyin awọn ọmọ mejeeji yii jẹ bi ọsẹ mẹta si ara wọn. Ni Beaumont, ni Ipinlẹ 
Texas, ni ọdun 1963, a tun ri akọsilẹ nipa obinrin kan ti o loyun ọmọ ti o ju ẹyọ kan lọ lẹẹkan naa pẹlu ọpọlọpọ 
ọjọ láàárín iloyun wọn, to bẹẹ gẹ ti obinrin naa fẹrẹ kú pẹlu ọkan ninu awọn ọmọ naa nigba ti on rọbi.

Kin ni idi rẹ ti eyi fi ni lati ri bẹẹ? Kin ni idi ti iru ẹranko-ti-a-pa-larada-di-ejo fi ni lati wá ni ọna yii? A da 
eniyan fun Ọlọrun. O yẹ ki eniyan jẹ tẹmpili Ọlọrun. Ibi Isinmi Ọlọrun(Ẹmi Mimọ) nieniyan, tẹmpili naa. Iṣe 
Awọn Apọsteli 7:46-51,

“Ẹni ti o ri ojurere niwaju Ọlọrun, ti o si tọrọ lati ri ibugbe fun Ọlọrun Jakọbu.

Ṣugbọn Sọlọmọni kọ ile fun Un.

Sugbọn Ọga-ogo ki i gbe ile ti a fi ọwọ kọ; gẹgẹ bi wolii ti wi pe,

Ọ̀run ni Itẹ Mi, aye si ni apoti itisẹ Mi: iru ile kin in ẹyin o kọ fun Mi? Ni Oluwa wi, tabi ibo ni 
ibi isinmi Mi?

Ọwọ Mi ko ha ṣe gbogbo nnkan wọnyi?

Ẹyin ọlọ́rùn-líle ati Alaikọla aya on eti, nigba-gbogbo ni ẹyin maa n dena Ẹmi Mimọ: gẹgẹ bi 
awọn baba yin, bẹẹni ẹyin.“

Satani ti mọn eleyi lati ibẹrẹ wa. Oun naa fẹ lati gbe inu eniyan bi Ọlọrun ti n ṣe. Ṣugbọn Ọlọrun ti ya ẹtọ 
yii sọrọ fun ara Rẹ nikan. Satani ko lee ṣe e. Ọlọrun nikan ni Ofi ara han ninu agọ ara gẹge bi ẹda eniyan, 
Satani ko lee ṣe eyi ni igba naa, ko si lee ṣe e bayi, ko ni agbara lati da ohunkohun. Ọna kanṣoṣo ti Satani fi 
lee ṣe ohun ti o fẹ ṣe ni lati wọ inu ẹranko-ti-a-palarada-di-ejo ni Idẹni ani gẹgẹ bi o ti ti ipa awọn ẹmi eṣu wọ 
inu agbo ẹlẹdẹ ni Gadara. Ọlọrun ki i wọ inu ẹranko; ṣugbọn Satani lee ṣe bẹẹ, yoo si ṣe bẹẹ lati lee ṣe ohun 
ti o ba fẹ ṣe. Ko lee da ọmọ ní lati ipasẹ Eefa gẹgẹ bi Ọlọrun ti ṣe lati ipasẹ Maria. Nitori naa o wọ inu ẹranko-
ti-a-pa-larada-di-ejo. Kaini mu gbogbo iwa ẹmi ti Satani ati iwa ẹranko (iwa agbere, panṣaga, ifẹkufẹ-ara) ti 
ẹranko-ti-a-pa-larada-di-ejo. Ko yanilẹnu wi pe Ẹmi Mimọ sọ wi pe ọmọ ẹni buburu ni ni Kaini jẹ. Tirẹ ni.

Wayi o, mo fẹ fi ẹnu ba awọn ẹri idaniloju ti a ní ti o fi han wa wi pe dajudaju ni idapọ kan wa láàárín 
eniyan ati ẹranko ri. Ohun arigbamu ni. Njẹ o mọn wi pe iwọ lee mu bulọọku-ti-a-fi-pilẹ-ẹya-ti-o-kere-julọ lati 
inu ọọle ẹranko ki o si fi ipa ọgbọn sayẹnsi kan mu un wọ inu ọlẹ ti eniyan? Awọn bulọọku-ti-a-fi-pilẹ-ẹya-ara 
ti gẹ̀gẹ̀-ọrùn ti eranko yoo lọ taarata si ibi gẹ̀gẹ̀ ti eniyan, awọn ti kindinrin yoo lọ taarata si ibi kindinrin eniyan. 
Njẹ o mọn bi eyi ṣe jẹ agbayamu to? Ọgbọn kan ni n dari awọn bulọọku-ti-a-fi-pilẹ-ẹya-ara wọnyi, ti o si n fi 
olukuluku wọn si ipo ti o tọ si wọn wẹku ninu eniyan. Ẹranko ati eniyan ni ijọra-ẹni. Lọwọ ti a wa yii, ẹranko ati 
eniyan ko lee ni ibalopọ tọkọtaya ki wọn si bi ọmọ. Wọn ti gbiyanju lati ṣe eyi. Ṣugbọn ninu Ọgba naa, iru 
ibalopọ tọkọtaya yii ṣelẹ, ijọra-ẹni ti o ṣi wa láàárín bulọọku-ti-a-fi-pilẹ-ẹya-ara ti eniyan ati ti ẹranko titi di oni 
oloni ni o fi idi eyi mulẹ gbangba gbangba. Nitori ni Idẹni lọhun, ẹranko-ti-a-palarada-di-ejo yii jẹ ẹda ti o n 
naro rin. O sunmọ eniyan. Diẹ ni o ku ki o jẹ eniyan. Satani si lo awọn anfaani irisi-iṣẹda ẹya ara rẹ̀ lati tan 
Eefa jẹ. Lẹyin eyi ni Ọlọrun pa irisi ẹranko-ti-a-pa-larada-di-ejo yii run. Ko si ẹranko miiran ti iru-ọmọ rẹ lee 
dapọ pẹlu ti eniyan mọ. Ṣugbọn ijọra-ẹni naa ṣi wa nibẹ.

Ni iwọn igba ti a ti ba ẹkọ yii de ibi ti a de yii, jẹ ki n gbiyanju lati mu gbogbo iyemeji kuro ni ọkan rẹ nipa 
ẹkọ yii ki o lee ri i bi o ṣe ṣe pataki to lati lọ si inu “ẹkọ-igbagbọ-ijọ lori iru-ọmọ ti ẹranko-ti-a-pa-larada-di-ejo” 
naa gẹgẹ bi mo ti ṣe yii. A bẹrẹ nipa sisọ wi pe awọn Igi MEJI wa láàárín Ọgba naa. Igi Iye ni JESU. Lai si ani-
ani, Igi keji ni Satani, nitori eso ti o ti inu Igi yii jade. Nisisinyi a mọn wi pe awọn Igi mejeeji ni ohun kan i ṣe 
pẹlu eniyan ni inu aye, bi bẹẹ kọ A ko ba tí fi wọn sinu Ọgba naa. Awọn Igi wọnyi ni lati ni ipa kan tabi ekeji lati 
ko ninu ilana ati ipinnu Ọlọrun Aṣe-eyi-O-wu-U ninu ibaṣepọ wọn pẹlu ẹda eniyan ati pẹlu Oun Ọlọrun, lai jẹ 
bẹẹ a ko lee sọ wi pe Ọlọrun mọn ohun gbogbo. Otitọ ni ohun gbogbo ti a ti sọ de ibi ti a de yii, a bi bẹẹ kọ? 
ỌRỌ Ọlọrun la a silẹ gbangba gbangba wi pe KI A TO FI IPINLẸ AYE LELẸ, ipinnu Ọlọrun ni lati jẹ ki eniyan 
jẹ alajọpin Iye Ainipẹkun pẹlu Rẹ. Efesu 1:4-11,

“A ni gẹgẹ bi O ti yan wa ninu Rẹ ṣaaju ipilẹṣẹ aye, ki awa ki o lee jẹ mimọ ati alailabuku 
niwaju Rẹ ninu ifẹ:

Ẹni Ti o ti yan wa tẹlẹ si isọdọmọ nipa Jesu Kristi fun ara Rẹ, gẹge bi idunnu ifẹ Rẹ:

Fun iyin ogo oore-ọfẹ Rẹ, eyi ti O dà lu wa ninu Ayanfẹ ni.

Ninu Ẹni Ti awa ni Irapada wa nipa ẹjẹ Rẹ, idariji ẹsẹ wa, gẹgẹ bi ọrọ̀ oore-ọfẹ Rẹ;

Eyi ti O sọ di pupọ fun wa ninu gbogbo ọgbọn ati oye,

Ẹni Ti o ti sọ ohun ijinlẹ ifẹ Rẹ di mímọ̀ fun wa, gẹgẹ bi idunnu Rẹ, eyi ti O ti pinnu ninu Rẹ,

Fun iṣẹ iriju ti kikun akoko naa, ki O lee ko ohun gbogbo jọ ninu Kristi, iba ṣe eyi ti n bẹ 
ninu awọn ọrun, tabi eyi ti n bẹ ni aye, ani ninu Rẹ:

Ninu Ẹni Ti a fi wa ṣe ini Rẹ pẹlu awa ti a ti yan tẹlẹ, gẹgẹ bi ipinnu Ẹni Ti n ṣiṣẹ ohun 
gbogbo gẹgẹ bi imọ ifẹ Rẹ.“

Ifihan 13:8,

“Gbogbo awọn ti n gbe ori ilẹ aye yoo si maa sin in (Satani), olukuluku ẹni ti a ko kọ orukọ

rẹ sinu Iwe Iye Ọdọ-Agutan ti a ti pa lati ipilẹsẹ aye”.

Ṣugbọn eniyan ko lee jẹ alajọpin, ko si ni jẹ alajọpin loni ninu Iye yii ni ọna miiran ju wi pe ki “Ọlọrun fi ara 
han ninu ara”. Eyi wà ninu ipinnu Ainipẹkun Rẹ ti O ti yan tẹlẹ. Ilana yii yẹ ki o jẹ fun iyin ogo Rẹ. Ilana Irapada 
ni. Ilana igbala ni. Fi eti silẹ daradara, nisisinyi. “Nitori wi pe Ọlọrun jẹ Olugbala, o yẹ fun Un lati yan eniyan 
kan ti yoo nilo igbala tẹlẹ ki O lee fun ara Rẹ ni idi ati ipinnu jijẹ Olugbala”. Otitọ ni eyi ni gbogbo ọna, 
ogunlọgọ ẹsẹ Iwe-Mimọ ni O jẹri si eyi gẹgẹ bi Roomu 11:36 ti fi I han gbangba pe,

“Nitori lati ọdọ Rẹ, ati nipa Rẹ, ati fun Un ni ohun GBOGBO. Ẹni TI OGO wa fun laelae. 
Amin.”

Eniyan ko kan lee nikan wa taarata fun rara rẹ ki o si jẹ ninu Igi Iye Ti o wa ninu Ọgba naa. Iye Ainipẹkun 
ti Igi yii ni lati kọ́kọ́ di ẹran-ara-eniyan. Ṣugbọn ki Ọlọrun to gbe ẹlẹṣẹ dide, ki O si gba a la, O ni lati ni ẹlẹṣẹ ti 
Yoo gbe dide ti Yoo si gbala. Eniyan ni lati ṣubu. Iṣubu naa ti yoo ti ọwọ Satani wa, ni lati ni ẹran ara lati jẹ ki o 
waye; Satani pẹlu ni lati wá ninu ẹran ara. Ṣugbọn Satani ko lee wa ninu ẹran ara lati mu isubu wa ni ọna ti 
Kristi yoo ṣe wa ninu ẹran ara lati mu ẹni ti o ṣubu pada bọ sipo. Ṣugbọn ẹranko kan wa, eranko-ti-a-pa-
larada-di-ejo ti o sunmọ ẹda eniyan pẹki-pẹki to bẹẹ gẹẹ ti Satani fi lee wọ inu ẹranko yii ki o si ti ipaṣẹ rẹ wá 
ba eniyan ki o si fa iṣubu, ati nipaṣẹ eyi ni o fi mu ara rẹ wọ inu ẹda eniyan gẹgẹ bi Jesu paapaa Yoo ṣe wá 
ni ọjọ kan, ti Yoo si gbe agọ ara ẹda eniyan wọ, ti Yoo si maa gbe inu ẹda eniyan titi de ibi ajinde nigba ti a o 
ni ara bi i ara ologo Tirẹ. Nitori naa, ohun gbogbo ti Ọlọrun ṣe nihin ninu Ọgba naa jẹ ilana Rẹ ti O ti yan tẹlẹ. 
Nigba ti Satani ti ṣe eyi ti o yẹ fun un lati ṣelati mu ipinnu Ọlọrun ṣẹ, eniyan ko lee sunmọ Igi Iye ninu Ọgba 
naa mọ. Agbẹdọ. Asiko ko i ti to. Ṣugbọn a mu ẹranko kan (ẹranko ṣaa ni o fa iṣubu, abi bẹẹ kọ? Jẹ ki a ta 
ẹjẹ rẹ silẹ, nigba naa ni Ọlọrun lee ni idapọ pẹlu eniyan lẹẹkan sii. Ọjọ kan nbọnigba ti Ọlọrun yoo wá farahan 
ninu ara nipa rírẹ ara Rẹ silẹ, Oun yoo ra eniyan ti o ti ṣubu pada bọ sipo. Yoo si mu un jẹ alajọpin Iye 
Ainipẹkun naa. Lọgan ti ohun ti a sọyii ba ye ọ, iwọ yoo mọn ohun ti iru-ọmọ ẹranko-ti-a-pa-larada-di-ejo jẹ, 
iwọ yoo si mọn pe ki i ṣe eso apulu ni Eefa jẹ. Rara o. Isubu kuro ni ipo giga ti o rẹ iran eniyan silẹ si ipo 
ẹrankonipa dida iru ti eniyan mọ ti ẹranko ni.

Mo mọn wi pe o wọpọ ki idahun ibeere kan wú omiiran jade. Awọn eniyan n bi mi wi pe, “Bi Eefa ba 
ṣubu ni ọna ti a sọ yii, kin in Adamu ṣe, nitori Ọlọrun di ẹbi naa ru u?” Eyi ko le rara. Titi aye ni Ọrọ Ọlọrun ti 
kalẹ ni Ọrun. Ki o to di wi pe a da ohunkohun, Ọrọ Ọlọrun (Ofin Ọlọrun) wa nibẹ GẸLẸ BI A TI KỌ Ọ SI INU 
BIBELI. Wayi o, Ọrọ Ọlọrun kọ́ wa wi pe bi obinrin kan ba fi ọkọ rẹ silẹ ti o si lọ ba ọkunrin miiran ṣe ibalopọ 
tọkọtaya, obinrin onipansaga ni, ki i ṣe iyawo ọkunrin naa mọ ko si yẹ ki ọkọ rẹ gba a pada. Otitọ ni Ọrọ yii jẹ 
ni Idẹni bi o ti ri nigba ti Mose kọ Ọ si inu Ofin. Ọrọ naa ko lee yipada. Adamu gba a pada, O mọn ohun ti oun 
n ṣe gan an, ṣugbọn o ṣe e laibikita. Eefa jẹ ara ara rẹ̀, o ṣe tan lati ru ẹbi rẹ. Ko lee fi i silẹ lọ. Eyi ni o mu ki 
o fun Eefa loyun. O mọn wi pe yoo loyun. O mọn ohun ti yoo ṣelẹ gẹlẹ si iran ẹda-eniyan, o si ta ẹda eniyan 
si inu ẹsẹ, ki Eefa lee maa jẹ tirẹ lọ, nitori wi pe o fẹran rẹ.

Bayi ni a bí awọn ọmọkunrin meji wọn-ọnni. Awọn ọmọkunrin meji ti yoo jẹ baba awọn iran eniyan ti a ti 
dibajẹ. Kin ni Akọsilẹ sọ nipa wọn? Ka Akọsilẹ naa, Juda 14,

“Awọn wọnyi pẹlu ni Enọku, ẹni keje lati ọdọ Adamu sọ tẹlẹ fun, wi pe...”

Jẹnẹsisi 5 ni ori Bibeli ti iran Enọku wa. O darukọ awọn iran wọnyi bayi,

Adamu, 2. Sẹẹti, 3. Enosi, 4. Kainani, 5. Mahalalẹni, 6. Jarẹdi, 7. Enọku.

Ṣe akiyesi wi pe a ko da orukọ Kaini. Iran Adamu tẹsiwaju ninu Sẹẹti. Ibaṣe wi pe Kaini jẹ ọmọ Adamu, 
ofin ogun-ibi iba ti fun Kaini ni ẹtọ ogun ibi idile. A tun gbọdọ ṣe akiyesi daradara wi pe ni Jẹnẹsis 5:3, Iwe-
Mimọ sọ wi pe, “Adamu si wa ni aadoje ọdun, o si bi ọmọ ọkunrin kan ni jijọ ati ni aworan ara rẹ; o si pe 
orukọ rẹ ni Sẹẹti.” Ko si ibi kan ti O ti sọ wi pe Kaini jẹ aworan Adamu, eyi ti o yẹ ki o jẹ bi o ba jẹ ọmọ 
Adamu, nitori ofin ibisi, lai ni tabi ṣugbọn ninu sọ wi pe ohun gbogbo ni lati ma a bi si i ni aworan ara rẹ. A tun 
ni lati gba otitọ naa gbọ wi pe ninu iwe-iran ti o wa ni Jẹnẹsisi ati Luuku, ko si orukọ Kaini nibẹ. Bi Kaini ba jẹ 
ọmọ Adamu ni, a ba sọ nipa rẹ nibi kan wi pe, “Kaini, ti i ṣe ọmọ Adamu, ẹni ti i ṣe ọmọ Ọlọrun” Ko sọ bayi 
nitori wi pe KO LEE sọ bẹẹ.

Nitootọ, fun igba pipẹ ni awọn akẹkọ ti n sọ nipa ẹya-iran eniyan meji: ọkan ninu wọn jẹ ti Ọlọrun nipasẹ 
Sẹẹti, ti ekeji si jẹ eyi ti ki i ṣe ti Ọlọrun, ti Kaini fi lọ́lẹ̀. O ṣe ajeji si ni, sibẹ otitọ ni wi pe, awọn akẹkọ wọnyi ko 
sọ fun wa bi o ṣe ri bẹẹ ti Kaini jẹ iru eniyan ti o jẹ, nigba ti Abẹli ati Sẹẹti jẹẹya ti o ni Ẹmi Ọlọrun ti wọn si ni 
iwa bi Ọlọrun. Otitọ ni wi pe, o tilẹ yẹ ki Kaini kun fun Ẹmi Ọlọrunju Abẹli lọ, ki Sẹẹti má si ni Ẹmi Ọlọrun to 
Abẹli. Ki o si maa lọ bẹẹ, nitori bi iran kan ṣe n tẹle ekeji ni awọn eniyan n ṣako lọ kuro lọdọ Ọlọrun. Ṣugbọn 
ko ri bẹẹ, Kaini fi ara han gẹgẹ bi ẹni buburu ti a ko ri iru rẹ ri nitori o doju ija kọỌlọrun ati Ọrọ Rẹ kikan-kikan.

Ẹ jẹ ki eyi ye wa wi pe: Iwe-Mimọ ki i fi ọrọ ṣere.Ohun yoowu ti O ba wa ninu Akọsilẹ wa nibẹ fun oju ti a

ta ami ororo si lati ri ni. O wa nibẹ fun idi kan ni. Ọrọ Ọlọrun sọ ni Jẹnẹsisi 3:20,

“Adamu si pe orukọ aya rẹ ni Eefa; nitori oun ni i ṣe iya alaaye gbogbo”.

Ṣugbọn ko si ipa Iwe-Mimọ kan Ti o sọ nigbakigba wi pe Adamu jẹ baba gbogbo ẹda alaaye. Bi kò ba yẹ 
ki a wo Jẹnẹsisi 3:20 ni ọna ti a fi wo yii, kin ni idi rẹ ti a fi wi pe Eefa ni iya gbogbo alaaye, ti a ko si sọ ọrọ 
kan pere nipa Adamu lọna yii? Otitọ rẹ ni wi pe, bi o tilẹ jẹ wi pe Eefa jẹ iya gbogbo ẹda eniyan, Adamu kọ́ ni 
baba gbogbo ẹda eniyan.

Ni Jẹnẹsisi 4:1, Eefa sọ wi pe, “Mo ri ọkunrin kan gba lati ọdọ Oluwa.” Ko sọ wi pe Adamu ni o fun oun 
loyun Kaini. Ṣugbọn ni Jẹnẹsisi 4:25, O wi pe,

“Nitori Ọlọrun yan iru ọmọ MIIRAN fun mi NI IPO ABẸLI ti Kaini pa.”

Eefa ko sọ wi pe Ọlọrun ti FUN oun ni iru miiran -eyi I iba jẹ Kristi, nitori a fi I FUN NI ni. Ọmọ kunrin yii, 
Sẹẹti, ni a YAN dipo Abẹli. Eefa da ọmọkunrin rẹ ti o wa nipaṣẹ Adamu mọn; ko ka Kaini si nitori o wa lati ọdọ 
ẹranko-ti-a-palarada-di-ejo. Nigba ti o ṣo wi pe IRU MIIRAN dipo Abẹli, o n sọ wi pe Kaini yatọ si Abẹli ni, nitori 
bi wọn ba ti ọdọ baba kan naa wa Eefa iba ti ni lati sọ wi pe, “A ti fun mi ni ỌMỌ PUPỌ sii”.

Ki i ṣe gbogbo ohun ti mo ba ka ni mo maa n gba gbọ,ṣugbọn dajudaju, o jẹ ohun iyalẹnu lati ka nnkan 
kan naa ti a n jiroro le lori yii gẹlẹ ti awọn dokita ti n wo arun ọpọlọ jiroro le lori ninu Iwe-Irohin kan ti a n peni 
LIFE, ti ọjọ Kin-in-ni oṣu Kẹta ọdun 1963. Wayi o, mo mọn wi pe awọn dokita ti n wo arun ọpọlọ ki i fi ohun 
ṣọkan lori ohun gbogbo, ṣugbọn ohun ti wọn n sọ ni yii. Ibẹru ti eniyan ni fun ejo, ki i ṣe ikorira pẹlu itagiri ti 
eniyan mọọn-ọn mọ ṣe, ṣugbọn o jẹ eyi ti a ko mọọn-ọn mọ ṣe. Bi o ba jẹ oju lasan ni ibẹru ti eniyan ni fun 
ejò, ari-ma-lee-lọ, awo-pada-sẹyin ni awọn eniyan iba maa wo akítì ati kin-ni-un ninu ọgba-ẹranko. Ifẹ wọn lati 
maa tẹjumọ ejo ki i ṣe oju lasan. Ifamọra ti eniyan ni fun ejo yii jẹ eyi ti o lọwọ ibalopọ tọkọtaya ninu bi o tilẹ jẹ 
wi pe wọn ko mọọ-ọn-mọ ni ero yii lọkan. Eyi ti wà ninu gbogbo igba a si n ri i bi awọn eniyan ni iran de iran ti 
n ṣe oun kan naa. Lati ẹyin wa ni ejo ti jẹ, ti yoo si maa jẹ ohun ti o n fanimọra pẹlu ikorira. Ni igba gbogbo ni 
ejo ti n duro fun ohun ti o dara ati eyi ti o buru. Wọn ti maa n lo o fun ami agbara ibisi ati irẹsi ninu gbogbo 
igba ti o ti kọja. Gẹgẹ bi a ti ṣe ṣe apejuwe rẹ gẹlẹ ni Ọgba Idẹni, a ri ẹranko-ti-a-pa-lara-da-di-ejo gẹgẹ bi ifẹ 
ti o buru jai ninu agọ ara.

O fẹrẹ jẹ wi pe láàárín gbogbo oriṣiirisi awọn ẹya ti ko laju ni gbogbo agbaye ni ejo ti ni ohun i ṣe pẹlu 
ibalopọ tọkọtaya, ati ni ọpọ igba wọn n bọ ejo pẹlu rẹ. Ẹkọ ijinlẹ nipa ibalopọ tọkọtaya tọka si eleyi ni ọpọlọpọ 
ọna. Emi yoo fẹ lati mọn ibi ti awọn eniyan wọnyi ti ko mọn iwe, ti ko ka Bibeli ri yii ti ri oye yii. Ṣugbọn gẹgẹ bi 
gbogbo aye jakejado ti mọn itan ikun omi Noa bẹẹ gẹgẹ ni wọn mọn nipa iṣubu eniyan. Wọn mọn ohun ti o 
ṣẹlẹ nibẹ ni Idẹni.

Ni ibi ti a de duro yii, ẹnikan lee bere ibeere yii lọwọ mi: NjẹỌlọrun sọ fun Eefa lati kiyesara lọdọ eranko-
ti-a-palarada-di-ejo, ki ẹranko naa ma baa tan an jẹ bi? Fi eti silẹ, Ọlọrun ko ni lati sọ ohunkohun nipa ohun ti 
yoo ṣẹlẹ. Jẹ ki koko ohun ti a n sọ ki o ye ọ, Ọlọrun kan ṣaa fun wọn ni Orọ Rẹ ni. O ni ki wọn ma ní ipin ninu 
IMỌ, ṣugbọn ki wọn gba IYE. IYE JẸ ỌRỌ ỌLỌRUN. IKU JẸ OHUNKOHUN TI KI I ṢE ỌRỌ ỌLỌRUN. Eefa 
gba ki a yí ẸYỌ ỌRỌ ỌLỌRUN KANṢOṢO pada mọ oun lọwọ, lẹsẹkẹṣẹ ni ọwọ Satanitẹ ẹ. O ṣeeṣe ki 
Ọlọrun ti wi pe, “Ẹ ma ṣe ka eso igi ti o ju eyi ti ẹ lee jẹ lọ”. Satani lee sọ wi pe, “Woo, otitọ gan ni yẹn. Ṣe o ri 
i, bi o ba ka eso ti o pọ ju, yoo rà. Ṣugbọn ọgbọn kan ni yii ti o fi lee pa eso naa mọ, eyi ti yoo gba ọ laaye lati 
ka gbogbo eso ti o ba fẹ. Ṣe o ri i, o lee ṣe ifẹ ara rẹ, ki o si ṣe ifẹ Ọlọrun nigba kan naa”. Nibe ni ọwọ ẹṣu i 
ba ti tẹ e. Ẹni ti o ba rú ỌKAN ninu gbogbo Ofin ti ru GBOGBO OFIN. Ma ṣe fi Ọrọ Ọlọrun ṣe ere. Nnkan yii 
gan an ni o ṣẹlẹ si Igba Ijọ Efesu ki o to wa si opin ni bii aadọjọ ọdun lẹyin iku ati ajinde Oluwa wa.

Kin ni Igi yii mu jade? Igi Imọ Rere ati Buburu bi iku . Kaini pa arakunrin rẹ, Abẹli. Ẹni buburu pa olododo. 
Eyi fi ilana ati apẹẹrẹ kan lelẹ. Yoo si maa tẹ siwaju gẹgẹ bẹẹ titi di igba imu-padabọ-sipo-ohun-gbogbo ti a ti 
ẹnu awọn wolii sọ.

Igi Imọ Rere ati Buburu bi awọn eniyan ti o gbọn-ninu-gbọn-lode; awọn olokiki eniyan, ṣugbọn ọna wọn 
jẹ ti iku. Awọn eniyan Ọlọrun ko lagbaja, ṣugbọn wọn jẹ ẹni Ẹmi Ọlọrun, wọn faramọ Ọlọrun ati awọn ẹda 
ọwọ Ọlọrun, wọn n farabalẹ ṣiṣẹ agbẹ, wọn ni itara fun Otitọ dipo ọrọ̀. Iru ẹranko-ti-a-pa-larada di ejo ti mu 
ọpọlọpọ iṣẹ-okowo, ati awọn awari ohun elo ti o yanilẹnu wa si aye, ṣugbọn iku ni opin gbogbo wọn. Ẹtu ibọn 
ati awọn ado oloro n pani ni akoko ogun; awọn ohun irinna wọn bi ọkọ ayọkele tilẹ n pa eniyan ni akoko 
alaafia ju bi awọn awari fun ogun ti n ṣe ni akoko wahala lọ. Iku ati iparun ni eso laalaa rẹ.

Ṣugbọn ẹlẹsin ni wọn.Wọn gba Ọlọrun gbọ, wọn dabi baba wọn, eṣu, ati baba nla wọn, Kaini. Awọn 
mejeeji gba Ọlọrun gbọ. Wọn lọ si ileỌlọrun. Wọn n darapọ mọ awọn olododo gẹgẹ bi eepo ti n darapọ mọ 
alikama. Ni ṣiṣe bẹẹ, wọn n dibajẹ, wọn si n mu ẹsin Niko-laitani wa. Wọn n tan majele wọn yii kalẹ ninu 
gbogbo akitiyan wọn lati pa iru Ọlọrun run, ani gẹgẹ bi Kaini ti pa Abẹli. Ko si ẹ̀rùỌlọrun ni ninu wọn.

Ṣugbọn Ọlọrun ki yoo sọ ọkan ninu awọn Tirẹ nu. O n pa wọn mọ, ani, ninu iku paapaa, O si ti ṣe ileri wi 
pe Oun yoo ji wọn dide ni ọjọ ikẹyin.

ỌRỌ IKẸYIN

“.....Ẹni ti o ba ṣẹgun ni Emi o fi eso Igi Iye ni fun jẹ, Ti n bẹ láàárín Paradise Ọlọrun.”

Iru ero ti o n mu inu ẹni dun wo ni eyi jẹ. Igi Iye Ti o wa ninu Ọgba Idẹni ti wọn ko lee sunmọ nitori isubu 
Adamu ni a wa fifun ajagun-ṣẹgun bayi. A ti fi ida ina ti Kerubu oluṣọ ni sinu apó rẹ. Ṣugbọn a ko fi i sinu 
apórẹ titi a fi fi ẹnu rẹ bọ Ẹjẹ Ọdọ Agutan. Ẹ jẹ ki a ṣe aṣaro lori otitọ yii fun igba diẹ bi a ti n ro nipa idi rẹ ti a 
ko fi jẹ ki Adamu ati irandiran rẹ jẹ ninu Igi naa mọ ṣugbọn ti a ti wa gba a laaye lẹẹkan sii nisisinyi.

Erongba Ọlọrun fun ẹda Rẹ, eniyan, ni wi pe ki o fi Ọrọ Olorun han farayeri. Ni Jẹnẹsisi, a fun Adamu ni 
Ọrọ Ọlọrun lati maa rin nipasẹ Rẹ. Igbe-aye ti a n gbe nipa Ọrọ Ọlọrun yoo jẹ Ọrọ Ọlọrun Ti a n fi han 
farayeri ninu iṣẹ gbogbo. Otitọ ni eyi, abi bẹẹ kọ? Ṣugbọn, njẹ Adamu rin ni ibamu pẹlu Ọrọ naa? Rara o, 
nitori o yẹ ki o rin ni ibamu pẹlu GBOGBO Ọrọ naa, ṣugbọn o kuna lati rin ni ibamu pẹlu gbogbo Ọrọ Ọlọrun. 
Lẹyin naa ni Mose dide. Ẹni nla ati alagbara ọkunrin ni o jẹ. Ṣibẹsibẹ oun naa kuna lati gbe igbesi aye rẹ pẹlu 
gbogbo Ọrọ Ọlọrun. Wolii yii ti o jẹ apẹẹrẹ Wolii Nla Ti n Bọwa, kuna lati pa Ọrọ Ọlọrun mọ nitori ibinu rẹ. 
Bẹẹ naa ni Dafidi wá, ọba nla Israeli, ẹni ti Ọlọrun fẹran, o kuna nipa pansaga, nigba ti a dan an wo. Lẹyin ọ 
rẹyin, ní ẹkunrẹrẹ akoko, Ẹnikan de, Ti i ṣe OLORI NAA, ani Jesu, Ẹni Ti a gbọdọ dan wo pẹlu lati ri i boya 
Oun pẹlu yoo gbe igbesi aye Rẹ nipa GBOGBO Ọrọ Ti o ti Ẹnu Ọlọrun jade. Nigba naa ni gbogbo agbara 
Satani di ofo. Nitori nihin ni a ri Ẹnikan Ti o gbe igbesi aye Rẹ nipa, “A ti kọỌ wi pe”, Olubori-Iṣẹ Ọlọrun ṣẹgun 
nipa fifi Ọrọ Ọlọrun han ninu ohun gbogbo. Nigba naa ni a fi Ẹni Pipe Ti Ọlọrun Ti a fihan farayeri Yii fun 
agbelebu gẹgẹ bi Ọdọ-Agutan Ọlọrun Pipe fun Irubọ Pipe naa. Ni ori “igi” O gba ọgbẹ si iku ki awa nipaṣẹ Rẹ 
ati nitori Rẹ lee jẹ ninu Igi Iye; ati ki Iye Ti a fi fun wa ni ọfẹ yii lee jẹ ki a ṣẹgun lati fi Ọrọ Ọlọrun han fun 
aráyérí.

Bayi awọn eniyan Ọlọrun awọn ti wọn ti ṣẹgun nipaṣẹ Rẹ, ni a fun ni anfani Paradise Ọlọrun ati idapọ 
pẹlu Jesu ni gbogbo igba. Iyapa kuro lọdọ Rẹ ko ni si mọ laelae. Ibikibi ti O ba lọ ni Iyawo Rẹ yoo lọ. Ohun ti 
Ojẹ ohun naa ni O n pin pẹlu Olufẹ Rẹ gẹgẹ bi ajumọ-jogun-papọ pẹlu Rẹ. A o si awọn ohun ikọkọ paya. 
Awọn ohun ti o wa ninu okunkun ni a o mu wa si inu Imọlẹ. A o mọn gẹgẹ bi a ṣe mọn wa. A o si dabi Rẹ. Eyi 
ni ogun ajagun-ṣegun ti o ti ṣẹgun nipa Ẹjẹ Ọdọ-agutan ati Ọrọ Ẹri Jesu Kristi.

A n fi oju si ọna gan an fun ọjọ naa nigba ti awọn ọna wíwọ́ yoo di títọ́, ti awa yoo wa pẹlu Rẹ, titi 
Ainipẹkun. Njẹ ki ọjọ naa yara de, ki awa pẹlu yara ṣe igbọran si Ọrọ Ọlọrun ati nipa ṣiṣẹ bẹẹ, ki a fi idi akayẹ 
wa lati jẹ alabapin ogo Rẹ han.

“Ẹni ti o ba ni eti, jẹ ki o gbọ ohun ti Ẹmi n sọ fun awọn ijọ.” Ó ba ni ninu jẹ́ pupọpupọ lati mọn wi pe Igba 
Ijọ akọkọ yii ko feti si Ẹmi Ọlọrun. Kaka bẹẹ o feti si eniyan. Ṣugbọn ọpẹ ni fun Ọlọrun, ni Igba Ijọ ti o kẹyin, 
ẹgbẹ kan yoo dide, Iyawo tootọ ti opin ọjọ, yoo si feti si Ẹmi Ọlọrun. Ni ọjọ okunkun biribiri yii, Imọlẹ yoo pada 
wa nipasẹ Ọrọ Ọlọrun Ti ko labawọn, awa yoo si tun ni agbara Pẹntikọsti lati kí Jesu Kristi Oluwa wa kaabọ.


